
…ọba. Arakunrin mi ṣẹṣẹ n sọ fun mi ni wipe nkankan wa … wipe awọn aṣọ ilewọ wọnyi wa fun ẹnikan 
ti o n ku lọ lati ọwọ arun jẹjẹrẹ. Nitorinaa, a o gbadura fun wọn laipẹ yii. [Arakunrin Neville sọ pe, “Awọn ẹbẹ 
adura meji wa ni ẹgbẹ keji.”] Ẹbẹ adura meji kẹ? O dara. Ko buru, sà. Emi yoo fi wọn sibi yii lati gbadura le 
wọn lori pẹlu.

Ẹnikan fi iwe pelebe kan ranṣẹ, o wa, o si fi iwe kan ranṣẹ nipa … nipa awọn isin ọla. Ẹyin ti ẹ wa bẹ wa 
wo nibi, inu wa yoo dun ti ẹ ba lee wa ni ọsan. Ni agogo meji ọsan ọla, wọn yoo ṣe isin lati ori fanran. Ti o ko 
ba ṣe ohunkohun, yoo wà … a o gbọ ọkan ninu awọn iwaasu ti o koi tii gbọ ri, a o si ṣe ipade adura, a si n 
reti akoko ti o dara ni agogo meji ọsan ọla. Yoo jẹ akoko ti iṣe yoo pọ fun mi, nitori ni ọla, mo nilati ṣe isin 
owurọ ọjọ Aiku, ati isin aṣalẹ ọjọ Aiku, ati aṣalẹ ọla pẹlu, ati gbogbo awọn itan nipa awọn ijọ wọnyẹn.

Ni bayi, ni owurọ ọjọ Aiku, bi Oluwa ba fẹ, a n reti akoko nla, nitori ni owurọ ọjọ Aiku, o dabi ẹni wipe a o 
kuro ninu… alẹ Satide ni Igba Ijọ Laodikea. Ṣugbọn ni owurọ ọjọ Aiku, mo fẹ sọrọ nipa awọn wundia ti o n 
sun, ati ajinde, awọn ọkẹ meje o le ẹgbaaji, ati gbogbo awọn ohun ke-ke-ke ti o n wọ́lẹ̀ yẹn, eyiti o so iṣẹ-
iranṣẹ iwaasu naa papọ, ni owurọ ọjọ Aiku.

Awọn isin yoo bẹrẹ ni agogo mẹsan. Ṣe bẹẹni, oluṣọ-aguntan? Ni agogo mẹsan owurọ ọjọ Aiku, wipe … 
a fẹ mu gbogbo awọn nkan wọnyẹn wa, bii: kini o ṣẹlẹ si awọn wundia ti o n sun? ati kini o ṣẹlẹ si awọn 
wundia ọlọgbọn? Igba wo ni wọn yoo pada wa? Tabi nibo ni awọn ọkẹ meje o le ẹgbaaji yoo ti farahan? Ati 
ọpọlọpọ awọn nkan bẹẹ fun owurọ ọjọ Aiku, lati gbiyanju ati so wọn papọ - eyiti o jẹ wipe o ba iṣẹ-iranṣẹ 
iwaasu naa rin. Ni alẹ ọjọ Aiku, a o sọrọ nipa angẹli alagbara ti o gbẹyin, ati iṣẹ-iranṣẹ iwaasu si Laodikea - ni 
alẹ ọjọ Aiku, bi Oluwa ba fẹ.

Ni bayi … a o ṣe isin ni ọsan ọla nibi, isin fanran. Arakunrin Gene ṣẹṣẹ sọ fun mi ni, wipe awọn yoo … a 
o bẹrẹ ni agogo meji ọsan ọla. Ẹyin ti ẹ fẹ lati wa gbọ iwaasu naa, ati lati gbadura nibi pẹpẹ, ẹyin ti ẹ n fẹ Ẹmi 
Mimọ, tabi nkankan - akoko iyanu ni. Ijọ dara, o mooru, o ṣí silẹ, o si wa ni ṣíṣí silẹ nigbakuugba fun ẹnikẹni ti 
o fẹ wọle wa lati gbadura, ati lati wa oju Oluwa. Ijọ ṣí silẹ, o si n duro, a o maa reti rẹ. Ki a sọ ọ bẹẹ - a o maa 
reti rẹ ni ọsan ọla.

Tabi igbakuugba ti o ba fẹ wa sinu ijọ lati gbadura, o ṣí silẹ nigbagbogbo. Ti o ba si ṣẹlẹ wipe ilẹkun wà ni 
títì tabi nkankan, ni odikeji titi lọhun ni arakunrin mi wa, ẹniti o jẹ olutọju ile-ijọsin yii… Mo ro wipe 411 ni. Mo 
gbagbọ wipe iyẹn ni … tabi 811. 811, ni bii … ni odikeji ile-ijọsin nibi yii ni. 811. Iyawo rẹ si lee ni kọkọrọ lọwọ, 
iyẹn ti wọn ba pa awọn ilẹkun naa de, ti wọn si ti. Ṣugbọn wọn maa n fi silẹ ni ṣíṣí ni. Boya wọn yoo ṣí i ni 
owurọ, wọn yoo si ti i lẹyin isin ni alẹ, lati maṣe jẹ ki awọn ọmọde maa sare kiri ninu rẹ, ṣe ẹ mọ, ki wọn si fọ 
fẹrẹse ati bẹẹ bẹẹ lọ. Ẹ mọ bi awọn ọmọde ṣe ri, paapaa julọ ni ọjọ oni yii. Nitori iyẹn ni a ṣe n ti i.

A korira lati maa ti ilẹkun ile-ijọsin nigbakuugba. Boya nigbati a ba ṣe omiran, a o ṣe e ni ọna ti o yatọ 
nigbanaa, ki ẹnikan lee wa nibẹ nigbagbogbo, ki awọn eniyan lee wọle wa gbadura, awọn ti wọn n wa 
iwosan, awọn ti wọn n wa Ẹmi Mimọ. Ẹyin ti ẹ ko ni Ẹmi Mimọ ninu aye yin, ẹ maa bọ, ẹ duro sibi. Ẹ lee duro 
sibi ni gbogbo oru, ti ẹ ba fẹ. Ẹ duro titi di igba ti ẹ o fi ri i gba.

Tani o wa nibẹyẹn laipẹ yii, ti o n kọrin “Ọlọrun ní gbogbo ara mi, ati Ọlọrun nibigbogbo”? Mo ro wipe 
igbasoke ti de ni. Mo n wo ayika ibẹyẹn, lati mọ boya gbogbo eniyan ni o wa nibi. Iyanu ni. Mo mọ riri iyẹn. A 
lee gba diẹ ninu iyẹn nigbakuugba. Bẹẹni, sà. Mo tete wọle lati gbọ iyẹn. Mo ti padanu awọn orin daradara 
ninu awọn ipade wọnyi nitoripe mo ro pe…

Ah, mo ṣaa … iṣẹ pọ fun mi. Ẹ mọ bi o ṣe ri. Awọn eniyan n wọ ọkọ ofuurufu wa, ati ọkọ oju-irin, ati… Ẹ 
ko mọ nipa rẹ, nitoripe o maa n wa nipa ẹrọ ibanisọrọ ni. A nilati lọ ba wọn, ki a gbadura fun wọn, nibigbogbo. 
Ni gbogbo igba ni o n ṣẹlẹ bẹẹ. Lati tun gbiyanju ati ṣe aṣaro, o mu ki o jẹ wahala gidi. Ṣugbọn inu wa maa n 
dun lati ba awọn eniyan pade, ati lati ṣe ohun ti a ba lee ṣe fun wọn, nitori awa… Awa jẹ iranṣẹ gbogbo 
eniyan fun Jesu Kristi Oluwa, si awọn eniyan Rẹ ni ọjọ oni yii. O wu wa lati ṣe ju bi a ti n ṣe lọ, ṣugbọn a ko 
lee ṣe e.

Iranṣẹ Ọlọrun kan sare wọle ni owurọ yii, ara rẹ ko balẹ, o ṣaa n gbọn ni. Ẹni rere ni. Ati nitoripe o jẹ … o 
ti ṣiṣẹ ju. O gbiyanju lati dide, ọmọbinrin rẹ kekere si wa ni iyara. O bẹrẹ si pooyi. Aṣọ awọsun pupa kan ni o 
wa lọrun rẹ. O ni ohun ti oun ranti kẹyin ni ohun pupa kekere kan ti o n pooyi, pooyi, pooyi, bẹyẹn. O jade. 
Nitorinaa, wọn sare gbe e wa.

Iṣẹ aṣeju ni, ṣe ẹ ri i. Ẹ ranti, ẹlẹran ara ni wa. A si ro wipe awa nikan ni a di gbogbo ẹru naa le lori. 
Ṣugbọn njẹ ẹ mọ, Ọlọrun ni awọn iranṣẹ kaakiri lati ṣe awọn nkan wọnyẹn, nitorinaa, kiki ki a ṣe ohun 
gbogbo ti o ba wa ni ipa wa ni. Ṣugbọn iranṣẹ Ọlọrun ti o n gbiyanju lati sa ipa rẹ fun Oluwa rẹ ni ikẹyin ọjọ

yii, o da mi loju… Oluwa si gba a, o da a pada, ara rẹ ya, o si lọ, o n yọ.

Ohun nla kan ṣẹlẹ loni. N ko fẹ bẹrẹ lori awọn nkan wọnyẹn, ṣugbọn… Njẹ ẹ mọ, mo sọ fun iyawo mi, 
mo ni, “Ẹnikan yoo wa si ibẹyẹn. Yoo jẹ ọkunrin kukuru kan, ti o sanra, pẹlu irun dudu ati oju dudu. Yoo ka 
àmì yẹn, yoo si bẹrẹ… Ṣugbọn iwọ pe e,” mo ni, “nitori Oluwa ni iṣẹ kan fun-un.” Mo dide lati ṣi Bibeli, mo si 
ni, “Emi yoo fi awọn nkan wọnyi sibi yii, ki ẹ lee ri i wipe ohun ti Oluwa fẹ ki o ṣe niyẹn.”

Ni ọdun mẹjọ sẹyin, ọkunrin ọmọ orilẹ-ede Poland kan, ẹniti a tọ dagba ni Poland, wa sori pẹpẹ nibi 
ipade kan. Wọn ni… tabi Ẹmi Mimọ wo o, O si sọ fun-un, O ni, “Ọkan rẹ kan daru ni.” Ohun ti … O ro wipe 
emi ni mo sọ ọ, ṣugbọn Ẹmi Mimọ ni o sọ ọ. Nkan yẹn wa lọkan rẹ titi, nikẹyin, o wa lati Kansas City si ile-
ijọsin ni alẹ ana. Lẹyin eyi, ọkan rẹ poruuru nigbati o gbọ nipa baptisiimu omi. O lọ si ile-itura rẹ, Ẹmi Mimọ si 
wipe, “Dide bayi, ki o si lọ si ibẹyẹn.”

Ẹnikan fẹ tele e wa, ṣugbọn o kọ, nitori ninu iran yẹn, oun nikan ni o wa, ṣe ẹ ri i. Nitorinaa … ọmọluabi 
ni, o ka ami naa, o si bẹrẹ si pada lọ. Iyawo mi pe e, emi si lọ sibi ilẹkun. Mo ni, “Oun niyẹn. Jẹ ki o maa bọ.”

O ni, “Kini mo gbọdọ ṣe?” Lẹyin ti o ti ri i, o ni, “Ah, o ye mi.”

Mo ni, “Mo fẹ fi han ọ, ki o lee mọ.” Mo ni, “Oluwa ̣so fun mi wipe o n bọ. O beere lọwọ Rẹ…” Mo ni, “Iwe 
Mimọ niyi. Ka a nibi yii, ki o to maa lọ.”

O ti wa nibi bayi, ki a lee baptiisi rẹ ni orukọ Jesu Kristi. Boya o joko si aarin wa bayi. Ṣe o wa nibi, 
arakunrin? Arakunrin kan, ara orilẹ-ede Poland? Bẹẹni, o wa ni kọ̀rọ̀ nibi yii. Na ọwọ rẹ soke ki wọn lee ri ọ. O 
dara.

Ṣe ẹ ri i, Ẹmi Mimọ… Gbogbo igba ni iyẹn maa n ṣẹlẹ. Ọpọ eniyan ro wipe ori pẹpẹ nikan ni awọn iran 
yẹn ti maa n wa. Iyẹn kọ ni o bẹrẹ rẹ. Bawo ni o ti ri, Arakunrin Leo? Ibigbogbo ni, ṣe ẹ mọ. Kekere ni tibi yii. 
Kekere ni o n ṣẹlẹ nibi yii. Ni ita lọhun … ibẹ ni o ti n ṣẹlẹ tọsan-toru, ṣe ẹ ri i. Ẹ beere lọwọ iyawo mi ati awọn 
ti o ṣẹku, ati aladugbo mi ti o wa lẹyin nibẹyẹn, iyẹn Arakunrin Wood, ati gbogbo awọn ti wọn wa nitosi. 
Kekere ni awọn tibi yii. Ita ni awọn pupọ ti n ṣẹlẹ. A ko si tii sọ ilaji rẹ.

Inu mi dun pupọ fun-un, lati mọ wipe Oluwa wa ko ni pẹ de, a o si wa pẹlu Rẹ laelae nigbayẹn. Ki iṣe 
laelae, ṣugbọn titi ainipẹkun - titi ainipẹkun ni.

Njẹ bi Oluwa ba fẹ, mo gbagbọ wipe ọjọ kejidinlogun ni, ọjọ Aiku ti o n bọ. Ọjọ Aiku ti o n bọ, ọjọ 
kejidinlogun. Mo ja ogun kan ti o le. Satani ti n gbiyanju lati fun mi ni aisan ti o n ja kaakiri yii. Mo ṣaa n da a 
pada fun-un ni, oun naa n fun mi, emi naa n da a pada fun-un. Nitorinaa, mo ti ja ogun pupọ. Boya a o pari 
ogun naa ni ọsẹ ti o n bọ.

Lẹyinnaa, bi Oluwa ba fẹ, ni ọjọ Aiku ti o n bọ, ọjọ kejidinlogun, a o gbiyanju lati ṣe isin, nibiti a o ti 
gbadura fun awọn alaisan, nitoripe wọn… Awọn nkan naa n ṣubu lera wọn, wọn n ṣubu lera; awọn pajawiri 
nikan ni a n gbiyanju lati moju to ni kiakia, ni wakati … ni gbogbo wakati oru, ati ohun gbogbo ti … wọn n wa, 
wọn n lọ. Nitorinaa, ni ọjọ kejidinlogun, a o ṣe isin imularada bi a ti maa n ṣe e, ti ẹ ba si ni awọn eniyan yin ti 
ẹ fẹ ki a gbadura fun, ẹ mu wọn wa ni akoko yẹn.

Ọpọlọpọ awọn ara Jeffersonville ni o n sọ fun mi, wọn ni awọn tete wa, ki awọn lee de ibi yii ni agogo 
marun. Wọn ni ko tilẹ si aaye lati gbe awọn ọkọ si, tabi ijoko. Nitorinaa, wọn … Mo ni, “O dara, awọn ara wa 
ti o wa bẹ wa wo lati ibigbogbo niyi. Awọn eniyan, ọpọlọpọ awọn iranṣẹ-Ọlọrun,” mo ni, “wọn di ẹkọ yii mu.”

A kan n gbiyanju lati mẹnuba awọn koko rẹ ni; nigbati o ba ṣe diẹ si i, a o tẹ ẹ jade sinu iwe, ki ẹ lee ka a. 
A o si fi diẹ kun-un, nitori ni alẹ… Ṣe ẹ kiyesi i ni bii alẹ ọjọ meji sẹyin, mo ti n gbiyanju lati lo ohun mi diẹdiẹ, 
ṣe ẹ mọ, nitori ipade nla yẹn, ohun ti mo fẹ ri niyẹn - nibiti a o ti fi ifihan Kristi han ni iran yii, ohun ti o jẹ.

Ni bayi, ki a to bẹrẹ kika Iwe Mimọ… Ọla jẹ ọjọ tita-rira, nigbati gbogbo wa nilati lọ ra ounjẹ wa silẹ ni alẹ 
ọjọ Satide; a si nilati ra wọn ni ọsan ọjọ Satide, tabi owurọ ọjọ Satide, ọkan ninu mejeeji, ki a lee fi alẹ ọjọ 
Satide wa si ile-ijọsin. Nitorinaa, a o gbiyanju lati tete jade ni aṣalẹ yii, ki o ma baa rẹ yin ju ni ọla lati ra ohun 
gbogbo; ki a si tun pada wa fun isin ọsan pẹlu awọn arakunrin ati arabirin ninu isin fanran, ati fun alẹ ọla pẹlu. 
Ni bayi, ṣe a lee dide iṣẹju kan fun adura, ti ẹ ba fẹ?

N ko mọ, ki a to gbadura, bi ẹnikẹni ba wa nibi yii ti o ni ẹbẹ adura akanṣe? Ti o ba lee sọ ọ di mímọ̀ nipa 
nina ọwọ rẹ soke, Ọlọrun ri i. Ni bayi, ẹ ti ri i boya a wa ninu aye ti o ṣe alaini tabi bẹẹkọ, ẹyin ara. Mo ro wipe 
ida marundinlọgọrun tabi mejidinlọgọrun ni o na ọwọ soke ninu ijọ yii fun… Ranti, o ko lee mira lai jẹ wipe 
Ọlọrun mọ nipa rẹ. Ó mọ ero ọkan rẹ. Ó mọ ohun ti o n beere. Ẹ jẹ ki a tẹriba.

Baba wa ọrun oloore-ọfẹ, a n bọ wa si ibi mimọ Rẹ ni aṣalẹ yii, itẹ Rẹ, nipasẹ ileri Rẹ, eyiti O sọ wipe 
Iwọ yoo gbọ; wipe ti a ba gbagbọ, Iwọ yoo fun wa ni ohun ti a beere. A jẹwọ gbogbo aṣiṣe wa.
14

A mọ, Oluwa, wipe awa ko yẹ fun eyikeyi ninu awọn ibukun Rẹ. Alaiyẹ ni wa. Alaiyẹ patapata ni wa. Awa 
ko si wa bi ẹni wipe a yẹ, tabi wipe a ti ṣe ohun nla kan. Baba, nigbati a ba wo Kalfari, iyẹn mu gbogbo titobi 
kuro ninu wa. Nitorinaa, a ko mọ ohunkohun miiran bikoṣe Kristi ti a kan mọ agbelebu.

Nigbati a ri i wipe O jinde ni ọjọ kẹta fun idalare wa, Iwe Mimọ ti sọ, O si pada wa lẹyin ogoji ọjọ, gẹgẹbi 
Ẹmi Mimọ, lati maa ba wa gbe titi di igba ti Oun yoo farahan ninu ara ni oju ọrun ni igba ikẹyin… A si ri i wipe 
igba ikẹyin naa ti sunmọ tosi bayi. Awa ni alayọ julọ, Oluwa, nitori O ti fun wa ni anfaani nla yii.

Mo dupẹ pupọ, Baba, wipe awọn ijọ ti wọn n gbọ yii, wọn joko pẹlu ọkan wọn ni titẹba, wọn si n feti silẹ 
ni idakẹjẹẹ. Njẹ, Oluwa, mo gbadura wipe ki O sọ ete mi di mimọ ni aṣalẹ yii, ati ni gbogbo alẹ, ati ni gbogbo 
igba ti emi yoo wa sibi pẹpẹ Rẹ, lati ba awọn eniyan Rẹ sọrọ, Oluwa, maṣe jẹ ki n sọ ohunkohun ti o lodi.

O ṣì ní agbara lati pa ẹnu de gẹgẹbi O ti ṣe ni iho kiniun pẹlu Daniẹli. Ti mo ba fẹ sọ ohunkohun ti ko ba 
ifẹ Rẹ mu, pa ẹnu mi de, Oluwa, ki n maṣe sọ ọ. Re èrò temi kọja. Fi mi si ọna ti o tọ, Oluwa, nibiti n o ti sọ 
kiki otitọ nikan. Nitori mo mọ wipe ni ọjọ nla naa, awọn eniyan wọnyi yoo duro lọhun, lori … wọn yoo maa 
duro ni ibamu pẹlu iṣẹ-iriju ti mo ti waasu si wọn.

Ti O ba wa lati mu eyikeyi ninu awọn irawọ Rẹ, ati angẹli Rẹ, iranṣẹ Rẹ, ọmọ-ọdọ Rẹ, a nilati kọkọ yẹ 
wọn wo na, ni ibamu pẹlu iṣẹ-iranṣẹ iwasu ti a ti n waasu nibi. Iwọ yoo beere lọwọ wọn - awọn iranṣẹ Rẹ.

Ni bayi, Baba, mo gbadura wipe ki O jẹ ki Ẹmi Mimọ sọrọ, ki iṣe eniyan. Kọ ọkan wa ni ila, ki a lee gbọ 
Ọ. Emi yoo feti silẹ, Baba. Mo gbadura wipe ki O mu alaisan lara da, ati awọn ti a n da loro. Gbogbo aini 
awọn eniyan, nibigbogbo, jẹ ki oorẹ-ọfẹ ati aanu Rẹ wa pẹlu wọn. Dahun gbogbo ibeere ti a sọ di mimọ ni 
aṣalẹ yii nipa ọwọ ti a na soke.

Kaakiri orilẹ-ede yii, nibiti ọpọlọpọ ti n jiya, ani awọn ti aṣọ-ilewọ wọnyi duro fun, ati awọn ẹbẹ adura ti o 
wa labẹ ọwọ mi yii, jẹ ki Ẹmi Mimọ dahun, Baba, ki O si mu awọn alaisan lara da. Ba wa sọrọ ninu Ọrọ Rẹ ti 
a kọ silẹ, nipasẹ Ẹmi Mimọ, a beere ni orukọ Jesu. Amin. Ẹ joko.

(Alẹ oni mooru diẹ ninu ile-ijọsin.)16

Igba Ijọ Laodikea nla n bọ, ni aṣalẹ oni, a n lọ wo igba ijọ nla yẹn, eyiti iṣe igba ijọ karun. A ti wo igba ijọ 
akọkọ, eyiti iṣe Efesu. Mo lee tun eleyi ka lati ibẹrẹ. A kọ gbogbo wọn silẹ, nitorinaa, emi yoo fẹ lati ka wọn fun 
yin, ki ẹ lee lo yẹ ẹ wo ninu iwe yin.

Igba ijọ akọkọ ni Igba Ijọ Efesu, lati A.D.55 titi de 170, Pọọlu ni irawọ igba naa, oun si ni igba ijọ akọkọ. 
“Iṣẹ laisi ifẹ” ni ẹsun Ọlọrun. Igi iye ni èrè wọn.
17

Igba ijọ keji bẹrẹ lati 170 titi de 312, Irenaeus ni ojiṣẹ igba naa. Ẹsun tiwọn ni inuni… ipọnju, ati ijọ ti a ṣe 
inunibini si; ade iye ni ere wọn.

Igba ijọ kẹta ni Pergamu, Martin Mimọ ni ojiṣẹ si ijọ yẹn. Igba ijọ naa bẹrẹ lati 312 titi de 606. Ẹsun ti a ka 
si wọn lẹsẹ ni ẹkọ eke, Satani n fi ipilẹ ijọba poopu lelẹ, siso ijọ ati ijọba papọ. Ere tiwọn ni manna ti o farasin, 
ati okuta funfun.

Igba ijọ kẹrin ni Tiatira, Columba ni angẹli ijọ yẹn, ojiṣẹ naa - 606 titi de 1520. Igba ijọ yẹn ni ẹtan poopu, 
Igba Okun Biribiri. Ni alẹ ana, ẹ mọ, Igba Okunkun Biribiri. Ere tiwọn ni agbara lati ṣakoso awọn orilẹ-ede, ati 
irawọ owurọ fun angẹli naa.

Ni alẹ oni, a o bẹrẹ igba ijọ karun, eyiti iṣe igba ijọ Sardi, S-a-r-d-i, Sardi. Ojiṣẹ igba ijọ yii ni Martin Luther 
- awọn akẹkọ ati olukọ Bibeli mọ ọ daradara, tabi ọmọ ijọ pẹlu loni. Igba ijọ yẹn bẹrẹ ni 1520, o si pari ni 1750. 
1520 titi de 1750, igba yẹn ni a n pe ni Igba Atunṣe. Ẹsun ti a ka si wọn lẹsẹ ni wipe wọn n lo orukọ ti ara 
wọn; ere awọn diẹ ti o ṣẹku nibẹ ni lati rin niwaju Rẹ ninu aṣọ funfun, pẹlu orukọ wọn ninu iwe iye Ọdọ-
aguntan naa. Ki Oluwa bukun fun wa bi a ṣe n kẹkọ bayi.

18

A o bẹrẹ ni ẹsẹ ikinni, ori ikẹta, fun igba ijọ yii, iṣẹ-iranṣẹ si Sardi, akoko Atunṣe. Awọn onigbagbọ diẹ lo 
ṣẹku, wọn ti fẹrẹ tan.

Si awọn kan ti o ṣẹṣẹ wá, mo fẹ sọ eyi, wipe … ki ẹ ma baa rẹyin ninu rẹ… (Ko dan mọran, akoko kan n 
bọ, nigbati a o lee mu iwaasu wa jade si ara… Ti a o ya aworan rẹ ni ọsan, ki a si gbe e soke. A lee ṣe bẹẹ ni 
ọjọ Aiku.)

19

Ọkọọkan awọn wọnyi duro fun igba ijọ: eni, eji, ẹta, ẹrin, arun, ẹfa, eje. Eyi bẹrẹ pẹlu Filadẹlfia; eyiti o wa 
loke yii duro fun agbara Pẹntikọsti, tabi ijọ ti o wa ni Pẹntikọsti. Ijọ ti o tobi ni ibẹrẹ ni, ṣugbọn wọn bẹrẹ ẹmi ijọ 
ẹlẹkọ-adamọ laarin wọn, wọn gbiyanju lati sọ ijọ di ẹlẹkọ-adamọ, eyi ti a pe ni “iṣe awọn Nikolaitani.” (Ṣe ẹ 
lee gbọ mi ni ẹyin? Ko buru.) Iṣe awọn Nikolaitani. Koi tii di ẹkọ.

A mu ọrọ naa, a fọ ọ si wẹwẹ - kini ìṣe naa? kini Nikolaitani? Ede ti o ṣajeji siwa ni - Nikolaitani. Mo mu 
ede Giriki naa, mo fọ ọ si wẹwẹ. Niko tumọ si lati ṣẹgun, tabi lati bori, tabi lati ṣí kuro ni ipo. Nikolaitani, 
“laitani” ni ọmọ ijọ. Nikolaitani: ìṣe ti o n gbiyanju lati ṣi ijọ kuro ni ipo, ki o si ko gbogbo ibukun… Ẹnikanṣoṣo ti 
o lee ka Bibeli, ẹnikanṣoṣo ti o lee sọ itumọ rẹ, ni biṣọọbu, tabi ẹni nla kan ti o jẹ ori ijọ.

A ri i ni igba ijọ keji, o bẹrẹ si kere si i. (Pẹntikọsti niyi, ijọ ẹlẹkọ-adamọ si niyi, “D.”) Ni igba ijọ kẹta, 
Pergamu, wọn ti fẹrẹ pa Pẹntikọsti run tan. Ṣugbọn ẹkọ ijọ ẹlẹkọ-adamọ, o kuro ni ìṣe, o ti di ẹkọ nibi yii. 
Wọn si n fẹ ara wọn nibi yii. Wọn fẹ … ẹgbẹ ti o ti bori ẹgbẹ Pẹntikọsti yii.

20

Bi mo ṣe n sọ ọ, ẹyin ara, otitọ gidi niyẹn. Iyẹn ba akọsilẹ mimọ itan mu, iwe Igbimọ Nikia, Iwe Awọn 
Ajẹriku ti Foxe kọ, ati gbogbo awọn akọsilẹ nla-nla atijọ. Mo ni awọn kan ninu awọn iwe atijọ, olukuluku wọn 
si…

Emi ko sọ eleyi pẹlu… N ko sọ pe mo jẹ ọmọ ijọ Afede-ajeji-sẹri-Ẹmi-Mimọ o. Iyẹn ko tumọ si pe… 
Nigbati mo ba sọ pe Pẹntikọsti, iyẹn ko tumọ si ijọ ara ti ọjọ oni ti a n gbe inu rẹ. Oun naa jẹbi bii ti awọn ti o 
ku. Ṣugbọn mo n sọ ti ojulowo Pẹntikọsti, Ẹmi Ọlọrun tootọ pẹlu ojulowo ẹkọ, pẹlu ojulowo ibukun, pẹlu 
ojulowo orukọ, pẹlu ohun gbogbo bi o ṣe bẹrẹ ni ibẹrẹ, bi o ṣe ri ninu Bibeli.

Nigbati a de igba ijọ yii, ṣe ẹ ri i ibiti Pẹntikọsti de duro? (Ṣe ẹ lee ri i daradara ni ẹyin? Ṣe ẹ ri i daradara 
ni ẹyin nibẹyẹn? O dara.) Ni alẹ ana, a ri igba ijọ nla ti a wa ninu rẹ yii, Kọnstantini. Kọnstantini. Emi yoo pe e 
ni K-ọ-n-s.

21

Oun ti o jẹ keferi, o sọ fun awọn Kristẹni yii - awọn ti o ni ẹkọ Nikolaitani - ti wọn ba gbadura wipe ki oun 
ṣẹ ogun naa, oun yoo di Kristẹni. Ni akoko ti o wa loju ogun, o la ala wipe ki oun … nipa agbelebu funfun kan 
ti a fi siwaju rẹ, o ni, “Nipa eyi ni iwọ yoo fi ṣẹgun.” Bẹẹ si ni. O ji awọn ọmọ-ogun rẹ, o si ya aworan 
agbelebu funfun si ara apata wọn, ibiti a ti bi i niyẹn, tabi ibiti o ti bẹrẹ, ani ẹgbẹ Katoliiki kan ti a n pe ni 
Balogun Columbus loni.

Kọnstantini… Ẹ ko lee ri ohunkohun ninu itan, eyiti o sọ wipe o yipada. Onijibiti oloṣelu lasan ni. O wa 
lọkan rẹ lati so ijọba rẹ pọ, ki o si jẹ ki o lagbara. Nitorinaa, oun funra rẹ, ti o jẹ keferi, oriṣa ni o n bọ. O wa ri i 
wipe ẹkọ Nikolaitani ti fẹrẹ de ibikan, nitorinaa, o lo ọgbọn kannaa ti a ri ni alẹ ana. Jesu si ti sọtẹlẹ nipa rẹ ni 
ọọdunrun ọdun, o le mẹrin, ki o to ṣẹ, wipe yoo kọni ni ẹkọ Balaamu - bi Balaamu ṣe tan awọn ọmọ Israẹli jẹ, 
ti o mu ki wọn ṣe agbere, ti wọn si rubọ … ti wọn jẹ awọn nkan ti a fi rubọ si oriṣa.

22

Ni bayi, a mọ wipe jijẹ ounjẹ ti a fi rubọ si oriṣa, ohun ti o jẹ ni wipe, wọn n bọ ọ. Wọn wọle, wọn si n 
tẹriba fun oriṣa, wọn tun pada gbe oriṣa wọ inu ijọ Kristẹni - gẹgẹbi Balaamu ti ṣe nibẹyẹn, ti o mu ki Israẹli 
ṣe agbere - o mu wọn lọ si ibi àsè oriṣa.

Nkan kannaa ni Kọnstantini ṣe pẹlu ọgbọn rẹ, o si da ijọ kan silẹ.23

O fun wọn ni ohun pupọ ni Igbimọ Nikia. O ni awọn ile nla-nla ti o kọ, o si sọ wọn di ile-ijọsin. Lẹyinnaa, o 
ṣe pẹpẹ iwaasu nla kan pẹlu okuta olowo iyebiye, o si fi wura ati awọn iyun ṣe ọ̀ṣọ́ si i lara. Ni oke rẹ, o ṣe itẹ 
kan sibẹ, o si fi ọkunrin kan ṣe olori, bii … wọn pe e ni biṣọọbu, wọn si fi si ori itẹ yii.

A gbe Boniface III sori itẹ. Ki iṣe wipe o n lọ kaakiri pẹlu aṣọ talaka lọrun nikan, ṣugbọn wọn ṣe fun-un … 
wọn wọ ọ ni aṣọ nla ti o rẹwa, wọn si wọ aṣọ fun-un bii ọlọrun kekere kan, wọn gbe e sibẹ, wọn si pe ni 
Aṣoju. Aṣoju, tabi Aṣoju Ọmọ Ọlọrun. Itumọ rẹ ni “arọpo Ọmọ Ọlọrun.”

Ẹniti o ni ọgbọn ni eyi wa fun. Ẹ ya aworan rẹ, ki ẹ si kọ ọ jade: Vicarius Filii Dei. Ti ẹ ba fa ila si abẹ rẹ, ti 
ẹ si ṣiro awọn iye rẹ papọ … ohun ti Ọlọrun pe ni ami eranko naa ni ẹ o ri: ọtalelẹgbẹta, o le mẹfa, ṣe ẹ ri i. 
Vicarius Filii…

24

Mo ti de Roomu ri, mo ti de Vatican ri, ade ẹlẹga mẹta - ọba lori ọrun-apaadi, ọrun ati ibi-iwẹnumọ, ṣe o 
ye yin. Mo ti ri ade naa, mo ti ri aṣọ naa, mo ri wọn nibẹ. Lootọ, ni ọsan ọjọ Thursday (Ọjọ́bọ̀) kan, o yẹ ki n ri 
poopu ti o wa nibẹ gbẹyin. Baron Von Blomberg ni … o ni, “Nigbati o ba lọ, Arakunrin Branham, ohun akọkọ ti 
o nilati ṣe ni ki o wolẹ lori eekun rẹ ọtun, ki o si fi ẹnu ko oruka rẹ lẹnu,”

Mo ni, “Ẹ mu iyẹn kuro. Ẹ mu iyẹn kuro. Ẹ gbagbe rẹ.” Mo ni, “Mo fi temi… Emi ko ni ohunkohun lodi si 
ọkunrin naa. Oun…” Ṣugbọn mo ni, “Kini kan ni o. Mo lee pe eniyan ni orukọ oye ti o ba n jẹ́. Ti o ba jẹ́ Ẹni-
ọwọ, o dara bẹẹ. Biṣọọbu, alagba, dokita, ohun yoowu, emi yoo fi tayọtayọ ki iru ẹni bẹẹ. Ṣugbọn lati foribalẹ 
fun eniyan? Ẹnikanṣoṣo ni mo lee foribalẹ fun: Jesu Kristi. Oun nikan ni mo lee foribalẹ fun.” Mo ni, Ẹ gbagbe 
rẹ. Ẹ fagi le e.“ Emi ko lee gba iyẹn.

Lẹyin ti mo pada de ile, mo ri i wipe ẹni nla kan ti o jẹ ọmọ America ṣe bẹẹ pẹlu - Teddy Roosevelt. O kọ 
lati ṣe e nitori… Ẹ ranti iyẹn ninu itan? O kọ lati ri Poopu nitori o nilati fẹnu ko oruka rẹ, tabi… Ara  ọmọ-ika

ẹsẹ ti o tobi ni o wa, ṣe ẹ mọ. Nitorinaa … ah, rara. Rara, ẹ yọ iyẹn kuro. Nitorinaa,

ṣugbọn ni… Ni bayi, bii Balamu… A ri i ni alẹ ana, ni…25

Ni bayi (lakọkọ, ki a to kuro nibi yii), wọn fi ẹsẹ ijọ yii mulẹ, wọn si fẹ… Wọn ko awọn erongba awọn 
keferi kan jọ, ati awọn oriṣa keferi ti o wa ninu ijọ. Oriṣa Jupiteri, oriṣa oorun, oriṣa Mars, oriṣa Venus, ati 
gbogbo awọn oriṣa wọnyẹn… O mu gbogbo rẹ kuro ninu ijọ keferi, o gbe Pọọlu, Peteru, Maria Wundia, ati 
awọn wọnyẹn sibẹ. O ni, “Aṣoju Ọmọ Ọlọrun yin niyi, nitoripe Jesu sọ fun Peteru pe, 'Mo fun ọ ni kọkọrọ,' 
oun si ni ẹniti o gba ipo aposteli.” Ẹkọ̣ Katoliiki niyẹn titi di oni. Wọn gbe awọn oriṣa kalẹ, kini wọn tun ṣe? 
Wọn mu ibọriṣa wọ inu ẹsin Kristẹni. Ohun ti wọn pe ni ẹsin Kristẹni; ki iṣe ẹsin Kristẹni tootọ, nitori awọn 
ẹgbẹ Pẹntikọsti kekere…

Ẹ ranti, emi ko sọ pe ijọ Onitẹbọmi, Eleto, Alagba. Wọn wa ninu gbogbo rẹ. Ṣugbọn ojulowo awọn ti 
Ọlọrun ni Pẹntikọsti. Awọn ni tẹlẹ, awọn ni nisisiyi, awọn ni yoo si maa jẹ. Ibiti ijọ ti bẹrẹ niyẹn - nibi yii, pẹlu 
agbara Pẹntikọsti. Iwọ lee sọ pe, “Ṣe bẹẹni, Arakunrin Branham?”

26

Mo fẹ ki o lọ ka awọn itan, ki o si wo awọn akoko titi di isisiyi, ki o si ṣe iwadi boya gbogbo awọn ọmọ 
Ọlọrun tootọ yẹn ko di ibukun Pẹntikọsti yẹn mu. Wọn fedefọ, wọn tumọ ede, wọn ni iṣẹ-ami ati iṣẹ-iyanu, 
wọn baptiisi ni orukọ Jesu Kristi. Ohun gbogbo ti awọn aposteli ṣe, ni awọn naa ṣe pẹlu, lati igba yẹn wa.

Idi niyẹn, nigbati mo n ka itan, mo mu Pọọlu, Irenaeus, titi kan Martin Mimọ, Columba. Gbogbo awọn 
ọkunrin wọnyẹn, titi de iran ti a wa yii, wọn ni iṣẹ-ami ati iṣẹ-iyanu.

O dara. O sọ pe - gbohungbohun yii ni… Ṣe o dara bẹyẹn? O dara. Rara, wọn mi ori wọn; wọn ko lee 
gbọ rara bayi, Bill. Ko buru. Ṣe ẹ lee… Ṣe o… Ṣe ẹ lee gbọ mi bayi? Bawo ni iyẹn ti ri bayi? Ṣe iyẹn dara? 
Ṣe iyẹn… Gbogbo eniyan sọ pe, “O dara, Bone.” Ami kan ti o tako ọ niyẹn. O dara.

27

Ni iran yii, nigbati o ṣe nkan nla yii, ti o si fi ọkunrin yii sibẹ gẹgẹbi biṣọọbu agbaye lori gbogbo awọn ijọ, o 
fun wọn ni owo pupọ ati awọn nkan bẹẹ; o ṣe ileri fun wọn … o si so ijọ ati ijọba papọ, o jẹ ki ijọ maa ṣe 
akoso ijọba… O sọ ọ di ẹni nla. Nitorinaa, ohun ti o ṣẹlẹ niyẹn…

28

Ohun ti Kọnstantini ṣe ni nkan kannaa ti a ri ninu ijọ yii, eyiti … ohun ti Ọlọrun sọ, wipe ni ọjọ Elijah, wọn 
fi aaye gba obinrin naa, Jesebẹẹli, lati tẹ ori awọn ọmọ Rẹ ba. Iyẹn ṣẹlẹ ni Igba Okunkun Biribiri. Ẹ wo ibiti 
Pẹntikọsti wa bayi. Kai! Gbogbo rẹ di okunkun. Fun bii ẹgbẹrun ọdun kan, lati 500 titi di 1500, ni … iyẹn ni lati 
606 de 530, 520, oye ti o jẹ niyẹn. Ṣugbọn fun ẹgbẹrun ọdun kan, wọn yoo … inunibini ti o le ni. Ẹ ka itan.

Ọmọ ijọ Katoliiki yoo sọ fun ọ wipe ijọ Kristẹni … wipe awọn ni ijọ Kristẹni. Awọn ni ijọ ẹlẹkọ-adamọ 
Kristẹni. Ṣugbọn awọn onigbagbọ Pẹntikọsti tootọ ni wọn le jade, wọn pa wọn, awọn poopu ati awọn biṣọọbu 
ni o pa wọn, ati bẹẹ bẹẹ lọ - o le gan-an ni.

29

Lọjọ kan, iyẹn yoo gba ẹmi mi, nitoriti mo sọ iyẹn. Ṣugbọn ohun kan ni o daju, pe, mo mọ ibiti mo n lọ. O 
n ṣan fun ̣̣̣ejẹ. Ṣugbọn o ti n to akoko bayi, nigbati a o ri i, gẹgẹbi ohun ti o n ṣẹlẹ ni orilẹ-ede yii, wipe ko ni pẹ 
mọ. Ẹ maṣe pada sẹyin lori iyẹn. Otitọ niyẹn. Ẹ duro lori rẹ. Ẹ da ̣ejẹ yin pọ mọ ọ, bi awọn yẹn ti ṣe ni igba 
yẹn.

Ẹ ti ri ohun ti o ṣẹlẹ nibi yii. Ibi yii ni ẹkọ Jesebẹẹli ti wọle wá. Obinrin ni Jesebẹẹli, keferi ni, ẹniti o… 
Ahabu ṣe nkan kannaa ti Kọnstantini ṣe - o fẹ obinrin yii lati fun ijọba rẹ lagbara, o si mu ibọriṣa wa si ilẹ 
Israẹli - gẹgẹbi Kọnstantini ti ṣe nibẹyẹn. Ijọ Pẹntikọsti fẹrẹ parẹ tan patapata. Ṣugbọn Ọlọrun gbe Martin 
Luther dide.

30

Mo fẹ ki ẹ kiyesi bi o ṣe lọ nibi yii, ti o si fẹrẹ parẹ tan patapata, tipatipa ni o tun fi bẹrẹ, titi ti o fi de ibi yii. 
Mo ṣami si ibẹ, nitori ẹkọ nla ni o jẹ fun alẹ ọjọ Aiku, bi Oluwa ba fẹ.

Mo gbagbọ wipe a mu wa de ibiti a wa bayi.31

Ibi yii ni Igba Okunkun Biribiri, nibi yii, lati 1500 … lati 606 titi de 1520. Ibi yii ni. Emi yoo fi eleyi sibi, ki ẹ 
lee … 606 de 1520. Igba Okunkun Biribiri niyẹn, ijọ ti o wa nibi yii. Igba Okunkun Biribiri. Ijọ ti a n lọ sinu rẹ 
bayi ni ijọ Luther. O fẹrẹ jẹ wipe gbogbo awọn ti o wa nibẹ, awọn eniyan wọnyẹn ku ni… Awọn eniyan wọnyi, 
bii Irenaeus, ati Martin, ati Columba, wọn parẹ.

Njẹ ti ẹ ba mu ẹnikẹni ti ẹ fẹ nisisiyi, ẹ lọ wo itan ti ẹ ba fẹ, ti o ba jẹ itan ojulowo, nigbati wọn n sọ fun yin 
wipe ọmọ ijọ Katoliiki ni Patrick Mimọ, wọn ko mọ ohun ti wọn n sọ ni. Patrick Mimọ tako ijọ Katoliiki, ko si fi 
igba kankan lọ si Roomu, o lodi si ẹkọ wọn. Bẹẹ ni. Iwọ lọ si ariwa Ireland loni, iwọ yoo ri nkan kannaa nibẹ. 
Eniyan Ọlọrun ni Patrick Mimọ. Ṣugbọn nigbati wọn sọ wipe Patrick Mimọ le gbogbo awọn ejo kuro ni 
Ireland, itan asan niyẹn.

Ẹyin melo ni ẹ ti ka, tabi ti ẹ ti gbọ nipa wipe William Tell fi ibọn ré eso apple kuro ni ori ọmọ rẹ? Itan 
asan Katoliiki niyẹn. Ko si ohun ti o jọ bẹẹ. Mo ti de ibiti wọn sọ wipe o ti ṣẹlẹ. Wọn kọ ọ sibẹ, wipe, “Itan 
asan ni - ko ri bẹẹ,” ni Switzerland.

32

Emi ati Billy joko sibẹ, ni ẹgbẹ Lake Lucerne nibiti o ti ṣe nkan naa. O yan ibọn lu ẹnikan, otitọ niyẹn - 
ṣugbọn ki iṣe eso apple kuro ni ori ọmọ rẹ. Itan asan niyẹn, igbagbọ asan ni, ati awọn nkan bẹẹ. Ko ri bẹẹ 
rara. Ko si akọsilẹ ibiti o ti ṣẹlẹ, tabi ohunkohun, wipe o ṣe bẹẹ. O sọ ohun ti o ṣẹlẹ nibẹ. Ṣugbọn ninu eyi … 
ko si itan tootọ kan ti o sọ wipe o ṣe e.

Ṣugbọn nibi yii, ni igba ijọ yii, ibiti o ti fẹrẹ parẹ tan niyẹn, o fẹrẹ ma si mọ rara. Ni igba ijọ ti o tẹle e ni 
Igba Atunṣe. Awọn nkan ti o wa nibi yii, lẹyin okunkun ẹgbẹrun ọdun kan, ati iparẹ, ati bẹẹ bẹẹ lọ, ijọ fẹrẹ ma 
mọ ẹni ti Irenaeus jẹ. Ẹni nla ni, eniyan Ọlọrun ni.

33

Bẹẹ ni ọgọọgọrun awọn eniyan mimọ yẹn, awọn ti wọn fi ẹmi wọn lelẹ lọfẹ, bi wọn ṣe duro si papa iṣere 
yẹn - nitori Kristi, nitori baptisiimu ni orukọ Jesu Kristi, nitoripe wọn fedefọ, ati ajinde Jesu Kristi, ti o n gbe inu 
aye wọn, ati ifarahan Rẹ nibẹ - nigbati awọn eniyan ti wọn pe ara wọn ni Kristẹni n ṣe inunibini si wọn. Bẹẹ 
ni. Otitọ niyẹn.

Awọn ẹmi eṣu ọrun apaadi ni, ohun ti wọn n fẹ kò ye mi.34

Wọn wa, wọn ko ara wọn jọ, wọn sọ ara wọn di … “o pe ara rẹ ni wolii,” olutumọ Ọrọ naa lati ọrun wá. 
Ko si ẹnikẹni ti o mọ ọ bikoṣe awọn. “O pe ara rẹ…” Ṣugbọn opurọ ni, ṣe ẹ ri i. Ṣugbọn ni akoko kannaa … o 
mu angẹli Rẹ wa sibẹ pẹlu otitọ. Otitọ yoo maa pada sibi yii nigbagbogbo. Yoo maa pada si ojulowo, nitori 
Ọlọrun ko yipada kuro ninu iyẹn.

A tun ri i ni alẹ ana (ki a to kuro ninu eleyi, ki o lee yanju ni ọkan yin), ki iṣe kiki… Ninu afiwe, Jesebẹẹli ní 
ọmọbinrin kan. Ṣe ẹ ranti iyẹn? Ni Ifihan 13, o sọ pe ijọ itanu yii, Roomu, ni awọn ọmọbinrin. Iya awọn agbere 
ni. Ṣe otitọ niyẹn? Jesebẹẹli ni ọmọbinrin kan, kini Jesebẹẹli fi ọmọbinrin rẹ ṣe? Ṣe ẹ ri i, gbogbo awọn nkan 
wọnyẹn jẹ apẹẹrẹ ati ojiji? Jesebẹẹli ri i wipe ọmọbinrin oun fẹ Jehoramu, ẹniti iṣe ọmọ Jehoṣafati ni Judea.

Israẹli ti pin ni akoko yẹn, bii eleyi. Jerusalẹmu wa nibi, Judea wa nibi. Ahabu wa nibi, Jehoramu si wa 
nibi. O dara.
35

Jesebẹẹli ṣẹgun nkan yii, gbogbo Israẹli si gba oriṣa nigbanaa - gbogbo wọn, yatọ si Elijah ati ẹgbẹ 
kekere ti o jẹ olootọ yẹn. O dara. Ibi yii ni Jehoramu ti n jọba lori Juda. Nigbati o bi ọmọ fun Ahabu, o fẹ 
ọmọbinrin yii fun ọmọkunrin Jehoramu … tabi ọmọkunrin Jehoṣafati, eyiti iṣe Jehoramu, o si mu ibọriṣa wa 
si Juda, o si fi awọn pẹpẹ oriṣa si Jerusalẹmu.

Ohun ti ijọ Katoliiki ṣe gan-an niyẹn. O fi ẹkọ ijọ ẹlẹkọ-adamọ rẹ sita, ati bẹẹ bẹẹ lọ, o si mu Ẹmi Mimọ 
kuro ninu ijọ ti o wa nibi yii, pẹlu ọmọbinrin rẹ - ijọ Luther, Eleto, Onitẹbọmi Afede-ajeji-sẹri-Ẹmi-Mimọ, ati bẹẹ 
bẹẹ lọ. Ohun ti o ṣe gan-an niyẹn. Bibeli sọ pe iya awọn agbere ni. Ẹ wo inu Iwe Mimọ. Ti ẹ ba ri ohunkohun 
ti o yatọ si iyẹn, ti o yatọ ninu Iwe Mimọ, ati wipe itan sọ nkan kannaa, iwọ wa ba mi gẹgẹbi ọmọluabi, ṣe o ye 
yin. Bẹẹ ni. Ko si nibẹ.

Awọn ijọ ẹlẹkọ-adamọ wọnyi ni o jẹ́ majele ti o buru ju ti a ni ninu ijọ Alatako Katoliiki - wọn n gbiyanju lati 
mu ki eniyan ṣakoso ijọ, ère miiran niyẹn, bii eyiti o wa lori itẹ yẹn. Biṣọọbu agba, alabojuto gbogbogbọo fun 
ijọ Afede-ajeji-sẹri-Ẹmi-Mimọ, “O dara, jẹ ki n wo o, kini ẹkọ rẹ? Ah, o n baptiisi ni orukọ Jesu? Ko lee wa sibi. 
Rara, sà, arakunrin. Ẹ kọ ọ silẹ.” Wọn yoo si kọ iyẹn naa silẹ pẹlu.

36

“Mo fẹ ki ẹ mọ, ẹnikẹni ninu yin ko gbọdọ lọ sibi ipade ibẹyẹn.” Wọn kọ ọ. “Ko si bi o ṣe saisan to, takete 
si ibẹ. Ohun yoowu ti Ọlọrun n ṣe, ti o ko ba fi oju wa riran, o ko riran rara niyẹn.” Aworan fun ẹranko naa, 
aworan naa ni iye lati sọrọ. Bẹẹ gan-an ni. Ti iwọ ko ba ro wipe ó lee sọrọ, iwọ lọ ṣẹ ẹ wo. Dajudaju, iwọ yoo 
kan ijangbọn.

Mo ranti ni Tulsa, Oklahoma. Mo… Mo bọ sinu wahala kan nibẹ. Awọn ijọ ẹlẹkọ-adamọ yẹn ti n pooyi ibẹ, 
mo si joko sinu ile lọjọ kan, mo ri iran kan. Mo ri … ọmọ ologbo kekere kan, o sun sori irọri aṣọ sílíkì. O rẹwa 
gidigidi. Mo rin lọ sibẹ. Ẹru ologbo si maa n ba mi.

37

Mo lọ sibẹ, mo n fi ọwọ ra ẹyin rẹ, o si n ṣe “purr, purr.” Ẹ mọ bi wọn ti maa n ṣe, igbe wọn ti o pa ni lẹrin 
yẹn, ṣe ẹ mọ. Mo n fi ọwọ ra a lẹyin, mo ni, “Ọmọ ologbo kekere ti o rẹwa.” O tun n dun “purr,” o rẹwa, ṣe ẹ 
mọ. Mo wo ẹyin irori yii. O ni, “Ọmọ Ologbo Ijọ Afede-ajeji-sẹri-Ẹmi-Mimọ.” Mo ronu pe, “Iyẹn ko ha ṣajeji bi?” 
Mo ni, “O nilati jẹ iran ni eyi.”

Nkankan si sọ pe, “Niwọn igba ti o ba n fi ọwọ ra irun ara rẹ bayi, o dara. Ṣugbọn ti o ba fẹ mọ ohun ti o 
wa ninu rẹ̀, iwọ fi ọwọ ra irun rẹ̀ si ẹyin.”

Nigbati mo fi ọwọ ra irun rẹ̀ si ẹyin, awọn oju rẹ yọ si ita, pẹlu awọ ewe, o di ẹranko buburu, o dide naro, 
o si n tu itọ si mi kikankikan.

Iwọ ṣaa fi ọwọ ra irun rẹ si ẹyin diẹ. Sọ fun-un wipe baptisiimu Baba, Ọmọ, ati Ẹmi Mimọ, ti eṣu ni, ti ijọ 
Katoliiki ni. Ẹ wo ohun ti yoo ṣẹlẹ si i. Irun ara rẹ dide naro. Mo pada wa, mo sọ fun Arakunrin Gene ati awọn 
ti o ku ni … Arakunrin Leo ati awọn ti o ku, mo sọ pe, “Mo ri iran kan dajudaju nipa ijọ ẹlẹkọ-adamọ Afede-
ajeji-sẹri-Ẹmi-Mimọ.”

Ori kẹta bayi, ẹ jẹ ki a kọkọ… Ijọ ti o ti ku ni Sardi. O ku, nitoriti a pa a ni akoko yii. Ìyè diẹ lo ku ninu rẹ - a 
o ri i ni iṣẹju melo kan si i, ohun ti o jẹ, laipẹ. Lati 1520 de 1750 ni Igba Sardi. Irawọ rẹ, tabi angẹli… Irawọ 
naa wa ni ọwọ Rẹ, eyiti iṣe angẹli tabi ojiṣẹ igba ijọ yẹn. Ṣe iyẹn ye wa yekeyeke? Wipe angẹli ni irawọ naa, 
angẹli si jẹ ojiṣẹ si iran yẹn. O dara.

38

A ti pari pẹlu Igbimọ Nikia. O kú nibẹyẹn, gbogbo wọn si wọ inu agbara ati ogo, ijọ ati ijọba di ẹyọkan. Njẹ 
ẹnikẹni lee ranti ohun ti ẹkọ naa sọ fun wa ni alẹ ana, ohun ti ọpọlọpọ awọn eniyan wọnyẹn ro? Wipe ijọba 
ẹgbẹrun ọdun ti bẹrẹ, ati pe gbogbo … wọn n fẹ mu ijọba ẹgbẹrun ọdun wọle lai si bibọ Kristi. Ṣe ẹ ri i? Bibọ 
Kristi ni o mu ijọba ẹgbẹrun ọdun wa, iyẹn ni akọkọ. Ni igba yẹn, wọn ni… Ti ẹ ba wo itan, ẹ o ri i wipe wọn ni 
awọn Jesu eke ti o dide, ati oniruuru ohun gbogbo.

39

Wọn tilẹ ro wipe poopu ni Jesu, wọn n pe e ni arọpo, dipo Ọmọ Ọlọrun. Bẹẹni. O tobi, o mọ́, o dabi 
ọlọrun, o si joko sibẹ.

Ẹ jẹ ki n sọ nkankan fun yin. Bibeli wipe nigbati Jesu ba de … ki O to de, awọn wolii eke yoo dide, awọn 
Jesu eke naa yoo dide. Bẹẹ ni. “Wo, nihin…”

Ṣugbọn ẹ jẹ ki n sọ eyi si ọkan yin. Jesu ko ni fi ẹsẹ tẹ ori ilẹ aye yii ayafi igba ti a ba ti gba ijọ lọ soke. Ẹ 
fi iyẹn si ọkan, nitori awọn eke Kristi yoo dide. Ṣugbọn Jesu ko ni si lori ilẹ aye, nitori nigbati ipe ba dun, Oun 
ki yoo wa… A o pade Rẹ loju ọrun ni. Ijọ ti lọ. Lẹyinnaa, nigbati Jesu ba farahan, yoo jẹ pipada bọ. Awọn 
Keferi yoo lọ pade Rẹ loju ọrun. Ṣe Iwe Mimọ sọ bẹẹ? Wọn yoo lọ pade Rẹ loju ọrun, a o si goke lọ. Jesu ki 
yoo fi ẹsẹ Rẹ tẹ ilẹ, bikoṣe igba ti ijọ ba ti lọ si ile ninu igbasoke, ti àsè igbeyawo si ti pari. Lẹyinnaa ni Oun 
yoo pada wa ba awọn Juu ti o ṣẹku.

40

Nitorinaa, a ti pari Igbimọ Nikia. Ijọ ti wa labẹ ijọba poopu fun bii ẹgbẹrun ọdun kan. Wọn ti pa gbogbo 
awọn ti o tako wọn. Bẹẹ ni. Yala ki o wa labẹ wọn, tabi ki wọn pa ọ, gẹgẹbi Jesebẹẹli ti ṣe si Israẹli. Ẹmi 
Mimọ ti kuro patapata, ṣugbọn awọn diẹ perete ni o ṣẹku ni iran yii, bii Elijah ati awọn Israẹli diẹ ti o ṣẹku, 
awọn ti wọn ko tẹ eekun ba fun Balaam.

41

Ti ẹ ba fẹ ki n ka a, iyẹn ni Awọn Ọba Kinni, ori kọkandinlogun, ẹsẹ ikejidinlogun, nigbati Elijah wa ninu 
iho ile. O ni, “Oluwa, wọn ti pa gbogbo awọn wolii Rẹ. Wọn ti ṣe ohun gbogbo, emi nikan ni o ṣẹku. Emi 
nikan ni o tala.” Ṣugbọn Ọlọrun sọ fun-un wipe Oun ni ọgọọgọrun awọn ti wọn ko tẹ eekun ba fun Baali, 
laarin awọn ijọ ti o wa nibẹ.

Bẹẹ naa ni Sardi. A o bẹrẹ bayi. Ọrọ ti a n pe ni “Sardi” (ẹsẹ kinni)… Ọrọ ti a n pe ni “Sardi,” ni ede 
Gẹẹsi, tumọ si, ti ẹ ba fẹ wo o, o tumọ si “awọn ti o sa asala.” Sardi tootọ ni awọn ti o sa asala. Ohun ti Sardi 
tumọ si niyẹn. O dara, awọn ti o tala. Ẹ wo o, … awọn ti o tala. A o bẹrẹ lori eyi akọkọ. A o pe e ni Igba 
Atunṣe, o si ba atunṣe yii mu, ti a ba pe e bẹẹ, nitori o… Atunṣe ni awọn ti o sa asala, awọn ti o jade, ti wọn 
si bọ ninu rẹ.

42

Ẹ jẹ ki a wo ẹsẹ kinni:43

…si angẹli ijọ ni Sardi, kọwe; Nkan wọnyi ni ẹniti o ni … Ẹmi meje Ọlọrun, ati irawọ meje nni, wi pe; Emi 
mọ iṣe rẹ, ati pe iwọ ni orukọ pe iwọ n bẹ laaye, ṣugbọn iwọ ku.

Ikini niyẹn. Awọn Ẹmi meje naa jẹ … awọn Ẹmi meje ati awọn irawọ meje. Awọn Ẹmi naa ni awọn angẹli 
ti o lọ sinu awọn irawọ, ti iṣe awọn ojiṣẹ. Awọn Ẹmi meje. Igba meje ọtọọtọ ni Ẹmi Mimọ yoo mi si ojiṣẹ kan, 
ẹniti iṣe irawọ ni ọjọ tirẹ. Ẹmi jẹ ainipẹkun. A da irawọ fun ati fi imọlẹ han ninu okunkun awọn igba ijọ wọnyi, 
nibiti a ti fi fitila ati irawọ ṣe apẹẹrẹ. Angẹli naa, Ẹmi naa, ni ẹniti o lọ sinu irawọ naa, ti o si fi itanṣan imọlẹ 
Ẹmi Mimọ han nipasẹ irawọ yii, si igba ijọ ti…

O lee maa ya ọ lẹnu wipe tani awọn Ẹmi meje wọnyi jẹ. Awọn ojiṣẹ meje ti igba ijọ meje ni, ṣe o ye yin. 
Igba kọọkan ti irawọ naa ba farahan, Ẹmi Mimọ yoo sọkalẹ wa, yoo si ta ami-ororo si irawọ naa, yoo si jẹ ki o 
dabi eyi akọkọ.

Ẹ jẹ ki n fidi iyẹn mulẹ fun yin. Pọọlu wipe… Ti ẹ ba fẹ mọ iru irawọ ti o jẹ… Ki ẹ ranti, irawọ ni Satani 
naa pẹlu - irawọ owurọ. Ẹ kiyesi i, Pọọlu wipe… Ṣe ẹ gbagbọ wipe oun ni irawọ si ijọ Efesu? O ni… Ti ẹ ba
44

fẹ mọ boya otitọ ni tabi bẹẹkọ, ni Galatia 1:8, Pọọlu sọ, nigbati o n sọrọ nibẹ (lẹyin ti akoko naa ba de ti awọn 
ikooko apanijẹ yoo wa, ati bẹẹ bẹẹ lọ), o ni, “Bi angẹli kan ba sọkalẹ lati ọrun wa, ti o si kọni ni ihinrere 
miiran…”

O mọ wipe ọkunrin yii n bọ, ẹniti o dabi angẹli, arọpo nla kan. O ni, “Ẹni yoowu ti ó jẹ́, ibaa jẹ angẹli, tabi 
ẹnikẹni ti o ba wá, ti o si n kọni ni ohun ti o yatọ si ihinrere ti awa ti kọ yin, jẹ ki o di ẹni ifibu.” Ṣe bẹẹ ni?

Pọọlu ni ẹniti o rọ wọn lati tun baptisiimu ṣe, ti a ko ba tii baptiisi wọn ni orukọ Jesu Kristi - ẹ wa tun 
baptisiimu ṣe ki ẹ lee gba Ẹmi Mimọ. Iṣe Awọn Aposteli 19:5.
45

Oun naa ni o gbe ọwọ le awọn eniyan, fun ẹbun, ti o si fi ijọ si eto, pẹlu iṣẹ-iyanu ni ṣiṣe, iwosan 
atọrunwa, awọn ẹbun ahọn, itumọ ede. Ṣe bẹẹ ni? Kọrinti Kinni, ori kejila, ẹ o ri ohun ti Pọọlu sọ nibẹ. Kọrinti 
Kinni, ori kejila, ẹ o ri i. O fi sinu ijọ … Ọlọrun fi awọn ẹbun nla yii sinu ijọ, Pọọlu ni o to wọn lẹsẹẹsẹ, o to wọn 
lẹsẹẹsẹ ki wọn lee ṣiṣẹ fun ogo Ọlọrun. Pọọlu ni o sọ bẹẹ.

Njẹ bi ẹnikẹni, ijọ ẹlẹkọ-adamọ yoowu ti o n lọ, ti o ba gbiyanju lati sọ fun yin wipe ọjọ ifedefọ, itumọ ede, 
iwosan atọrunwa, ati iṣẹ-iyanu, ati ijẹri Ẹmi Mimọ gẹgẹbi baptisiimu … jẹ ki o di ẹni ifibu. Nitori Ẹmi kannaa ti 
o wa ninu Pọọlu ni yoo jẹ Ẹmi kannaa ti a o ran si igba ijọ ti o tẹle e, oun naa ni a o ran si igba ijọ ti o tẹle e, 
oun naa ni yoo jẹ titi de opin igba ijọ. Ẹmi kannaa ni, Ẹmi Mimọ. Ṣe ẹ gba iyẹn gbọ?

Ẹ kiyesi eleyi, a kọ eyi sibi. Ẹniti o kọ ọ, mọ. Ẹ wo o, awọn Ẹmi meje. Ẹ kiyesi i - lẹta nla “Ẹ.” Ẹmi Mimọ. 
Ẹyọkan ni. Ẹmi Mimọ kannaa ni o wá ni igba meje, si gbogbo awọn igba ijọ mejeeje, ti o si n mu imọlẹ 
kannaa wá. Ṣe o ye yin bayi? Igba ijọ meje, igba meje ni Ẹmi Mimọ yii yoo mu iṣẹ-iranṣẹ yii wa, a si fi ẹgun 
sori ẹnikẹni ti o ba fẹ yi i pada.

46

Ẹ wo o boya iyẹn ba ifihan gbogbo rẹ mu. O ni, “Ẹnikẹni ti o ba mu kuro, tabi ti o fi kun-un, a o mu ipa 
tirẹ kuro ninu iwe iye.” Gbogbo rẹ ni o kan. Nitorinaa, ko si àyè fun o lati fo, tabi lati bọ si ibomiran, nitori bi o 
ṣe ri niyẹn. Ohun ti Ọlọrun sọ niyẹn, ohun ti Ẹmi sọ niyẹn, ohun ti awọn ijọ sọ naa si niyẹn.

Ti o ba gbiyanju lati fi ipa mu ẹkọ miiran wa, yatọ si eyiti Pọọlu kọni, o lodi. Bibeli nikan ni o tọna. Ẹmi rẹ 
… Jesu wipe, “Emi yoo mu ipa tirẹ kuro ninu iwe iye.”

O lee sọ pe, “Ipa wo ninu iwe iye?”

Ọpọ awọn eniyan ni orukọ wọn wa ninu iwe iye, ti wọn yoo si kuna. Ẹ mọ bẹẹ, tabi bẹẹkọ? Ṣe ẹ ranti 
ẹkọ alẹ ọjọ yẹn? Ṣe o ye yin? Ẹ jẹ ki n tu wo iyẹn. Koi tii dara to sibẹ. Koi tii tọna.
47

Ọmọ Satani ni Judasi Iskariọtu. Oun ni eṣu ti o farahan ninu ẹran-ara. Bibeli sọ pe oun ni. Bibeli wipe, “A 
bi i ni ọmọ ègbé.” Ẹ wo eleyi fun iṣẹju kan. [Arakunrin Branham kọwe soju patako.]

Jesu niyi. Ole kan niyi lọwọ ọtun Rẹ, ole kan niyi lọwọ osi Rẹ. Njẹ nigbati… Ọmọ Ọlọrun ni Jesu. Ṣe bẹẹ 
ni?

Agbelebu mẹta ni awọn eniyan kan ri, ṣugbọn mẹrin ni o wà. Agbelebu mẹrin. Kini agbelebu? Igi ni. Ṣe 
bẹẹ ni? Bibeli wipe, “Egbe ni fun ẹniti a gbe kọ sori igi.” A sọ ọ di ẹgun nitori tiwa, a gbe e kọ sori igi. Wọn ti 
ge e lulẹ, ṣugbọn igi ni. Ṣe bẹẹ ni? O dara. Nibi yii, ni ẹsẹ oke naa ni omiran wa. Judasi pokun so lori igi 
sikamore. Ṣe bẹẹ ni?

Ẹ wo o. Ọmọ Ọlọrun niyi, ti o sọkalẹ wa lati ọrun, o si n pada si ọrun, O mu ẹlẹṣẹ ti o ronupiwada dani 
pẹlu Rẹ. Ọmọ egbe niyi, ti o ti ọrun-apaadi wá, o si n pada si ọrun-apaadi, o mu dani pẹlu rẹ “Bi iwọ ba jẹ…” 
- ẹlẹṣẹ ti ko ronupiwada, ṣe ẹ ri i. Ẹlẹṣẹ ti ko ronupiwada. “Bi iwọ ba iṣe Ọmọ Ọlọrun, gba ara Rẹ la, ati awa 
naa pẹlu.”

Eyi sọ pe, “Awa ti [o n waasu, oniwaasu ihinrere yẹn]… Iya ẹṣẹ wa ni awa n jẹ, ṣugbọn ọkunrin yii ko ṣe 
nkankan. Oluwa, ranti mi nigbati O ba de ijọba Rẹ.”

Ta niyẹn?

(Diẹ ni alẹ ana, tabi alẹ ijẹta.) Abẹli Ọlọrun niyi; Kaini eṣu naa si niyi. Gẹgẹbi Kaini ti pa Abẹli nibi pẹpẹ, 
Judasi naa pa Jesu nibi pẹpẹ. Bẹẹ ni. Eefin naa rin irin-ajo lati Eedẹni, o si balẹ si ibi yii. Bẹẹ ni. Ohun ologo 
ni, ọna atijọ yẹn, ọna ibukun atijọ yẹn. O kun fun ogo!

48

A ri i nibi yii (ẹ jọwọ o) wipe ijọ Sardi yii, si angẹli… O ni, “Ẹmi meje … Ẹniti o ni Ẹmi meje…” “Si angẹli 
ijọ ni Sardi, kọwe; nkan wọnyi ni ẹniti o ni Ẹmi meje Ọlọrun wi…”

Ẹni melo ni o mọ wipe Ẹmi kanṣoṣo ni Ọlọrun? Dajudaju. Ọlọrun, Ẹmi Mimọ. Ọlọrun, Baba, Ẹmi Mimọ,49

ẹni kannaa ni, nitori Maria loyun lati ọwọ Ẹmi Mimọ. Ṣugbọn Ọlọrun lo Ẹmi Mimọ yii ni igba meje ọtọọtọ 
gẹgẹbi imọlẹ ihinrere si ijọ, igba ijọ meje. Ṣe o ye yin? Igba ijọ meje.

O lee wipe, “Ọlọrun ko ṣe bẹẹ.” Bẹẹni, ẹyin ara. Ẹ wo o, O lo emi Elijah. Nigbati Eliṣa lọ … Elijah lọ 
kuro, Eliṣa gba ilọpo meji rẹ. Nigbati Eliṣa ṣaisan, ti o si ku, ẹmi naa pada wa sori Johanu Onitẹbọmi. Nkan 
kannaa ni. O mu ki o ṣe bi Elijah ti ṣe - o n gbe inu igbo, ati bẹẹ bẹẹ lọ. Ṣe bẹẹ ni? A si sọtẹlẹ wipe yoo tun 
pada wa ni ikẹyin ọjọ, ṣe ẹ ri i. Ọlọrun n lo ẹmi naa titi di isisiyi.

A fi Ẹmi Mimọ ta ami-ororo si Jesu, O n lọ kaakiri, O n ṣe rere. Ṣe bẹẹ ni? Ẹmi Mimọ kannaa ti o wa 
ninu Jesu, ni o pada wa sinu ijọ ni ọjọ Pẹntikọsti; Oun naa ni o pada wa ni iran ti o tẹle e, ati iran ti o tẹle e, ati 
iran ti o tẹle e. Kini? Ẹmi Mimọ kannaa ni. Ṣe ko ye yin ni? Ọlọrun ni oke wa ninu Baba, Ọlọrun pẹlu wa ninu 
Ọmọ, Ọlọrun ninu wa ninu Ẹmi Mimọ. Ipo mẹta ni, ki iṣe ọlọrun mẹta. Awọn ap̣̣̣ejẹ mẹta wọnyẹn - Baba, 
Ọmọ, ati Ẹmi Mimọ - orukọ kannaa ni o ni wọn: Jesu Kristi. O dara.

50

Ẹ kiyesi i bi a ṣe n tẹsiwaju.51

Awọn Ẹmi meje naa, ni ẹniti o ni i wi … iyẹn ni wipe, O di awọn ojiṣẹ Rẹ mu - awọn ojiṣẹ ti a o fi Ẹmi 
Mimọ ta ami-ororo si. Pẹlu Ẹmi Mimọ kannaa, eyiti Pọọlu, ẹni akọkọ, ti a fi ta ami-ororo si i, ekeji, ẹkẹta, 
ẹkẹrin, ẹkarun, ẹkẹfa, ati ekeje…

Ọwọ ọtun Rẹ ni gbogbo wọn wa, wọn n gba agbara wọn, ati imọlẹ wọn lati ọwọ ọtun Rẹ. Ni bayi, O gun 
oke lọ. Filipi sọ, nigbati o n ku lọ … tabi, Stefanu, o ni, “Mo ri ọrun ṣí silẹ, Jesu si joko lọwọ ọtun Ọlọrun.” Iyẹn 
ko tumọ si wipe Ọlọrun ni ọwọ ọtun nla kan, ati wipe O joko sori rẹ, ṣugbọn ọwọ ọtun tumọ si ọwọ ọtun 
agbara ati aṣẹ.

Ara ti Ọlọrun da yẹn … “ki yoo jẹ ki Ẹni Mimọ mi ki o ri idibajẹ; bẹẹni Emi ki yoo fi ọkan rẹ silẹ ni ipo-oku,” 
ṣugbọn O ji i dide, O si gbe e kalẹ, dipo Ẹmi, sori pẹpẹ. Ẹ kiyesi i. Nigbati wọn ri i ti o joko sori pẹpẹ, ti iwe 
naa si wa lọwọ Rẹ… Ko si ẹnikẹni ninu aye yii, tabi ni isalẹ ilẹ, tabi nibikibi, ti o yẹ, tabi ti o lee wo iwe naa.

52

Ṣugbọn Ọdọ-aguntan kan, ti o dabi ẹnipe a ti pa a lati ipilẹsẹ aye wa (ni atetekọṣe, nigbati O kọkọ ronu 
nipa ara ti a ra pada yii), O wa, O si gba iwe naa lọwọ ọtun Ẹniti o joko sori itẹ naa, Oun funra Rẹ si joko. Bi 
o ṣe ri niyẹn. Ohun ti Iwe Mimọ sọ niyẹn. O rẹwa.

Ni bayi, “Ẹniti o ba ṣẹgun yoo joko pẹlu mi ninu itẹ mi, bi emi pẹlu ti ṣẹgun, ti … mo si joko lori itẹ Baba 
mi.” Iyẹn ni wipe, “Mo gba Ẹmi Mimọ sinu ara mi. Mo bori ohun aye gbogbo, nipasẹ idanwo - nipa Ẹmi Mimọ - 
mo si gba akoso.” Ninu Rẹ ni ẹkunrẹrẹ Ọlọrun n gbe ninu ara.

53

“Gbogbo agbara ni ọrun ati ni aye ni a fifun mi,” ni O sọ. Gbogbo agbara. A jẹ wipe Ọlọrun ko ni agbara, 
ti O ba jẹ ẹlomiran. Nitori Bibeli sọ pe Jesu sọ, lẹyin ajinde Rẹ, wipe, “Gbogbo agbara ni ọrun ati ni aye ni a 
fifun mi.”

Jesu wa lati ọrun pẹlu ẹgbẹgbaarun lọna ẹgbẹgbaarun awọn eniyan mimọ Rẹ, Bibeli si wipe ọrun ṣófo 
fun bii aabọ wakati kan. Nibo ni Ọlọrun, ti o jẹ ẹni nla yii, wa nigbanaa? Ṣe ẹ ri i? Inu Kristi ni O wa. Dajudaju.

Bi a ṣe n ṣẹgun nipa Ẹmi Mimọ bi Oun naa ti ṣe, a o joko pẹlu Rẹ bi Oun yoo ṣe gba itẹ Dafidi lori ilẹ 
aye, lati joko, ati lati ṣakoso pẹlu Rẹ, bi Oun ti ṣe loke lọhun (Amin!), pẹlu agbara ati aṣẹ lori gbogbo aye.
54

Aye n kerora, wọn n duro de ifihan awọn ọmọ Ọlọrun, lati fi wọn han, awọn ọmọ Ọlọrun. Nitori, ju 
gbogbo rẹ lọ, a ko fi ayé yii fun Ọlọrun lati ṣakoso. Bẹẹ ni. Tani Ọlọrun aye? Eniyan ni. Ijọba rẹ niyẹn. Ohun 
gbogbo ninu aye wa labẹ akoso eniyan. O ṣubu nipa ẹṣẹ; nipa agbara irapada Kristi, o tun pada wa. Bẹẹ ni, 
nitori eniyan ni o ni aye. A fi fun-un, oun si ni alakoso ohun gbogbo. Gbogbo ẹda ni o n kerora, wọn n duro de 
akoko naa, nigbati a o tun fi awọn ọmọ Ọlọrun han. Akiika! Ifihan awọn ọmọ Ọlọrun.

O yẹ ki a fi iyẹn silẹ bayi,

ṣugbọn awọn ojiṣẹ naa wa ni ọwọ ọtun Rẹ, wọn n duro. Ibikibi ti O ba ran wọn lọ, wọn yoo sọ nkan 
kannaa, nitori Ẹmi Mimọ ti o wa ninu Kristi (Ah!), Ẹmi ti o wa ninu Kristi… Nigbati O lọ, O wipe, “Ni igba diẹ si 
i, aye [”aye,“ ọrọ Giriki ti o tumọ si ilana aye. Ki iṣe ilẹ, aye; ilana aye] ki yoo ri mi mọ. Ijọ ẹlẹkọ-adamọ, tabi 
ohunkohun ti o jẹ, ki yoo ri mi mọ; ṣugbọn ẹyin yoo ri mi [ijọ, onigbagbọ], nitori emi [emi, ọrọ arọpo-orukọ 
ẹnikan, bẹẹ ni], emi yoo wa pẹlu yin, ani ninu yin, titi de opin aye; Jesu Kristi, ọkannaa lana, loni, ati titi lae. Ṣe 
ẹ ri i?

55

Njẹ ti o ba jẹ wipe Ẹmi Mimọ Kristi ni o wá ni ọjọ Pẹntikọsti, ti o ṣe awọn nkan wọnyẹn, Ẹmi Mimọ Kristi 
naa ni a mu wa sibi yii, Ẹmi Mimọ Kristi ni o wa nibi yii, Ẹmi Mimọ Kristi ni o duro sibi yii, titi de ibi yii, titi de 
opin aye. Ẹmi Mimọ kannaa ti o kun Pọọlu pẹlu Ẹmi Mimọ ati awọn nkan ti o ṣe, yoo kun ẹni yii, Irenaeus, o 
kun fun Ẹmi Mimọ, o kun Martin pẹlu Ẹmi Mimọ, o kun awọn ti o ku pẹlu Ẹmi Mimọ, o si kun iwọ ati emi pẹlu

56

Ẹmi Mimọ.

Ibukun Pẹntikọsti naa wa lati iran kan de omiran: Alfa ati Omega, opin ati ibẹrẹ, ati ohun gbogbo; 
gbongbo ati ọmọ Dafidi, irawọ owurọ, òdòdó Ṣaroni, itanna ipado, ati ohun yoowu ti o jẹ; Baba, Ọmọ, Ẹmi 
Mimọ; Ẹniti o ti wa tẹlẹ, Ẹniti o wa nisisiyi, ati Ẹniti o n bọ wa, Alfa, Omega: ohun gbogbo ninu ohun gbogbo. 
Akiika! Iyẹn yoo mu mi kọ orin kan:

Ah, tani ẹ sọ wipe mo jẹ (Jesu sọ bẹẹ),

Ibo ni ẹ sọ pe mo ti wá,

Ṣe ẹ mọ Baba mi, tabi ṣe ẹ lee sọ orukọ Rẹ?

O ni, Emi ni Alfa ati Omega, ibẹrẹ lati

opin,

EMI NI gbogbo iṣẹda, Jesu si ni orukọ naa.

EMI NI o ba Mose sọrọ ninu igbẹ ti o n jo,

EMI NI Ọlọrun Abrahamu, irawọ owurọ

ti n tan. (Bẹẹ ni.)

EMI NI ododo Ṣaroni, ibo ni

ẹ sọ pe mo ti wá?

EMI NI gbogbo iṣẹda, ṣugbọn Jesu ni orukọ naa.

Gbogbo ẹbi ni ọrun ati aye so pọ mọ orukọ agbaye yẹn, orukọ ibukun, ti o kun fun Ẹmi Mimọ, ti a mu 
sọkalẹ wa, eyiti Ẹmi Mimọ sọ lorukọ, Ẹmi Mimọ ni o sọ ọ, Ẹmi Mimọ ni o bi i. Bẹẹni. Ọlọrun ni o fi fun gbogbo 
ẹbi ni ọrun ati ni aye, ati ohun gbogbo … wipe ki gbogbo eekun wolẹ fun orukọ naa. Ko si si orukọ miiran labẹ 
ọrun, nipa eyiti a fi lee gba eniyan la. Ki iṣe “boya,” “o yẹ ki o ri bẹẹ,” ṣugbọn “gbọdọ” gba a la. Ah, mo fẹran 
rẹ. O ti dara ju. O dara.

57

Ni ọwọ ọtun Rẹ. Ṣe ẹ ti ri i bayi? Ijọ Pẹntikọsti ni - agbara, iṣẹ-ami, iṣẹ-iyanu, ni wọn n ṣe ni gbogbo 
igba. Ni bayi, a ti … lọ ninu awọn Igba Okunkun Biribiri, nibiti wọn ti fẹrẹ pa a tan patapata.
58

Ẹ jẹ ki a wo ẹsẹ keji bayi. Rara, mo gbagbọ wipe a o tẹsiwaju diẹ si i pẹlu ẹsẹ kinnni sibẹ:

…Emi mọ iṣe rẹ, pe iwọ ni orukọ kan pe iwọ n bẹ laaye, ṣugbọn iwọ ku.

Ẹ wo ijọ ti o tẹle nibi yii. Ẹ o ri i wipe, “…ṣugbọn iwọ ko ṣẹ orukọ mi.” O tẹle ijọ, “ko ṣẹ orukọ mi.” 
Ṣugbọn ninu ijọ eleyi, “…iwọ ni orukọ kan.” Ẹ wo ibi yii. Ijọ yii pa orukọ Rẹ mọ. Ijọ yii pa orukọ Rẹ mọ. Ijọ yii pa 
orukọ Rẹ mọ. Ijọ yii si la igba Okunkun Biribiri kọja, a ko si sọ ohunkohun nipa rẹ. Nigbati wọn jade sinu iye ni 
odikeji yii, eyi kekere akọkọ … awọn ti o sa asala, nigbati Luther fa wọn jade, “Iwọ ni orukọ kan pe iwọ n bẹ 
laaye, ṣugbọn iwọ ku.”

Njẹ orukọ wo ni wọn lo lẹyin ti wọn fi lilo orukọ Jesu silẹ? Baba, Ọmọ, Ẹmi Mimọ, ko si si ohun ti o n jẹ 
bẹẹ. Ẹkọ-ẹsin ti o ti ku ni.

Ẹ sọ fun mi, ṣe orukọ ni baba? Baba melo ni o wa nihin yii? Ẹ na ọwọ yin soke. Ewo ninu yin ni a sọ ni 
orukọ Baba? Ọmọ? Eniyan? Ohun ti o jẹ niyẹn. Orukọ Rẹ ki iṣe Ẹmi Mimọ - ohun ti o jẹ niyẹn. Ẹmi Mimọ ni. 
Orukọ naa … Ẹmi Mimọ ki iṣe orukọ; apejẹ ni Ẹmi Mimọ - Baba, Ọmọ, ati Ẹmi Mimọ.

59

Nitorinaa, ko ni ipilẹ, o dabi ọmọ ainipẹkun naa ni. Ko si ohun ti o n jẹ ọmọ ainipẹkun. A maa n bi ọmọ ni; 
a ki i bi ainipẹkun.

Ko si ohun ti o n jẹ bẹẹ, gẹgẹbi mo ti sọ ni alẹ ijelo, ko si ohun ti o n jẹ ọrun-apaadi ainipẹkun. Nibo ni ẹ ti 
ri ọrun-apaadi ainipẹkun? A jẹ wipe ọrun-apaadi ti wa tẹlẹ niyẹn. Bibeli sọ pe a da a fun eṣu ati awọn angẹli 
rẹ. Ọrun-apaadi yoo maa wa nigbagbogbo… Ti ọrun-apaadi yoo ba maa wa titi, a jẹ wipe ọ̀kan ti nilati wà lati 
ibẹrẹ wá. Tani o lo o ni igba yẹn, nigbati Oun jẹ El, Elah, Elohim, ẹniti o danikan wa, nigbati ko si ohunkohun 
miiran? A jẹ wipe ọrun-apaadi nilati wa pẹlu Rẹ nigba yẹn, ṣe ẹ ri i. Eṣu ati awọn angẹli rẹ ni a da ọrun-
apaadi fun, a o si da gbogbo awọn ẹni buburu sinu rẹ. Bẹẹ gan-an ni. A o fi iya jẹ wọn, boya fun bii ọgọrun 
miliọnu ọdun, fun ohun ti wọn ti ṣe. Ṣugbọn igba kan n bọ ti wọn yoo ku iku ẹẹkeji. Ohunkohun ki yoo ṣẹku 
fun wọn mọ. Ohun gbogbo ti o ni ibẹrẹ, o ni opin. Nitorinaa, nigbati a ba gba Iye Ainipẹkun, a n gba apakan

imọlẹ iṣẹda ti o ti wa nibẹ ki a to da ohunkohun. Imọlẹ Ọlọrun yẹn ni o wa sinu ọkan wa, eyiti o la wa loju ti a 
fi ri Jesu. Bibeli sọ pe a ko ri ohun gbogbo, ṣugbọn a ri Jesu.

O ni, “Mo mọ bẹẹ… Emi ni Ẹniti o ni Ẹmi meje ti a ran si awọn ijọ meje. Mo mọ gbogbo iṣẹ rẹ, ati ohun 
gbogbo nipa rẹ, ṣugbọn o ni orukọ kan pe o n bẹ laaye, ṣugbọn iwọ ti ku.” Ẹ ranti, igba ta niyi? Martin Luther, 
igba ijọ Luther.

61

A da wọn lẹbi lati ibẹrẹ. Wọn ko tilẹ ni ibẹrẹ. Wọn ti ku lati ilẹ wa. Wọn ko nilo lati ku; wọn ti ku lati ilẹ wa, 
ṣe ẹ ri i. Wọn kan “mu ina lọ ni.”

Ẹ kiyesi eyi. Ẹ jẹ ki a ka ẹsẹ ti o tẹle e: Ẹ kiyesi i.62

Maa ṣọra, ki o si fi ẹsẹ ohun ti o ku mulẹ, ti o ṣetan lati ku: nitori emi ko ri iṣẹ rẹ ni pipe niwaju Ọlọrun.

Luther ni o n ba sọrọ bayi. Gbogbo wa ni a gba wipe igba ijọ Luther niyi. Iyẹn ni Atunṣe. Kini O sọ? “O 
mu orukọ eke jade, wipe iwọ n bẹ laaye, ṣugbọn o ti ku.” Kini wọn ṣe? Wọn tun da a pada sinu ijọ ẹlẹkọ-
adamọ. Bẹẹni ko si agba ninu ọmọ aja. Ẹ ma wulẹ pariwọ Katoliiki, nitori ẹ ti pada sinu rẹ, ẹ n lo ẹkọ-adamo 
rẹ kannaa, awọn orukọ ati…

Luther mu ọpọlọpọ awọn katikisiimu ati ohun gbogbo jade, eyiti ijọ Katoliiki ni, oun naa si n jẹ orukọ kan. 
“O ni orukọ kan pe iwọ n bẹ laaye, ṣugbọn inu oku ẹgbẹrun ọdun yii ni o ti wá, o si di orukọ yẹn mu sibẹ. O ni 
orukọ kan,” ṣe ẹ ranti? Lati ri i daju wipe otitọ ni, O sọ fun awọn ijọ ti o ku, wipe, “Iwọ ti pa orukọ mi mọ.” “Iwọ 
ti pa orukọ mi mọ.” Ni iran yii, wọn ti sọ ọ nu. O jade wa, O si wipe, “O ni orukọ miiran wipe iwọ n bẹ laaye, 
ṣugbọn o ti ku.”

Ah, ẹyin ijọ Eleto, Onitẹbọmi, Alagba, Luther, ati Afede-ajeji-sẹri-Ẹmi-Mimọ, ẹ ronupiwada, ki a si baptiisi 
yin ni orukọ Jesu Kristu fun imukuro ẹṣẹ yin. Ẹ jade kuro ninu awọn oku ẹkọ-adamọ wọnyẹn, ati awọn nkan ti 
o jẹ ti ijọ Katoliiki, eyiti a o parun, ati gbogbo awọn ọmọbinrin rẹ̀ pẹlu rẹ̀. Ko si ẹniti o lee sọ pe Baba, Ọmọ, ati 
Ẹmi Mimọ, iru awọn nkan yẹn…

63

Nkan ti wọn pe ni Mẹtalọkan Mimọ yẹn! Mẹtalọkan kẹ? Mo fẹ ki ẹnikan wa ọrọ “mẹtalọkan” ri ninu Bibeli, 
ki o si wa sọ fun mi nipa rẹ. Ṣaa wa ọrọ “mẹtalọkan.” Ko si nibẹ. Ko si ohun ti o n jẹ bẹẹ.

Ni bayi, “…ti o ṣetan lati ku. Di eyiti o ni mu. Luther ti ko yin jade. Ẹ di iyẹn mu, nitori o ti ṣetan lati ku. 
Wọn yoo da yin pada sinu rẹ. Ẹ di iyẹn mu. O ti ṣetan lati ku.”
64

Ni bayi, …emi ko ri ọ wipe o pe niwaju Ọlọrun.“ Iyẹn ko ha dara bi? Kai, mo fẹran rẹ. Ko pe. Kini idi? A 
kan da wọn lare ni. Luther waasu idalare. A nilati sọ ọ di mimọ, ki a si fi Ẹmi Mimọ kun ọ. Lẹyinnaa, wọn ki 
iṣe ti ara wọn mọ - Ẹmi Mimọ ti o wa ninu wọn ni o sọ wọn di pipe.

Ki iṣe Kristẹni ni o pe; Ẹmi Mimọ ni o pe ninu rẹ. Iyẹn ni ohun ti… Bi mo ti sọ, ki iṣe oke ni o mọ́; Ọlọrun 
mimọ ni o wa lori oke. Ki iṣe ijọ ni o mọ́, ki iṣe awọn eniyan ni o mọ; ṣugbọn Ẹmi Mimọ ni o wa ninu ijọ, ati 
ninu awọn eniyan. Ibi ti o mọ nibẹ niyẹn, ṣe ẹ ri i.

“Ni bayi, emi ko ri iṣẹ rẹ ni pipe. O koi tii de ibi pipe.” Nitori a ri i, wipe wọn ni idalare nibi yii. Idalare. Eyi ni 
… rara, ẹ jọwọ o. Abẹ Luther ni idalare wa, isọdimimọ wa nibi, eyi si ni Ẹmi Mimọ. Ṣe o ye yin?
65

Awọn nkan mẹta ti o n ṣiṣẹ ninu igba ijọ mẹtẹẹta yẹn niyẹn, ohun ni o n funni ni ẹkunrẹrẹ ibi. A loyun wọn 
bii iru kekere ninu ile-ọmọ iya wọn ni (bẹẹ ni), Ẹmi Mimọ ni a fẹ bi.

Mo fẹ beere ohun kan lọwọ yin. Nigbati ibi ti ara ba ṣẹlẹ, kini o maa n kọkọ ṣẹlẹ? Omi ni. Kini o tẹle e? 
̣̣Ẹ̣jẹ. Ṣe bẹẹ ni? Kini o tẹle e? Ẹmi. Bẹẹ ni. Kini o jade ni ara Jesu nigbati O ku? Wọn gun-un ni ẹgbẹ, omi ati 
ẹjẹ jade, lẹyinnaa, “ni ọwọ Rẹ ni mo fi Ẹmi mi le.” Omi, ̣ejẹ, ẹmi.

66

Njẹ bi a ti da wa lare nipa igbagbọ (Roomu 5:1), awa ni alaafia lọdọ Ọlọrun nipa oluwa wa Jesu Kristi. 
Idalare. Isọdimimọ, Hẹbẹru 13:12 ati 13, “Nitorinaa, Jesu pẹlu, ki o lee fi ̣ejẹ ara rẹ sọ awọn eniyan di mimọ, o 
jiya lẹyin ibode.”

Luuku 24:49, “…ṣugbọn ẹ duro ni ilu Jerusalẹmu, titi a o fi fi agbara wọ yin lati oke ọrun wa. Lẹyin ti Ẹmi 
Mimọ yii ba ti ba lee yin, ẹyin yoo maa ṣe ẹlẹri mi ni Jerusalẹmu, Judea, Samaria…” Ki iṣe nigbati o ba di 
biṣọọbu, ki iṣe nigbati o ba di diakoni, ki iṣe nigbati o ba di oluṣọ-aguntan, ki iṣe nigbati o ba di poopu; ṣugbọn 
“lẹyin ti Ẹmi Mimọ yii ba ba lee yin, ẹyin yoo maa jẹri.”

Kiki ijọ rẹ ati ẹkọ-adamo rẹ ni o lee jẹri rẹ, o jẹ … ti o ba kan jẹ diakoni lasan, ti o ba jẹ oluṣọ-aguntan 
lasan, ti o ba jẹ poopu lasan, tabi ti o ba jẹ… O n jẹri ẹkọ-adamọ. Ṣugbọn nigbati Ẹmi Mimọ ba ba le ọ, 
nigbanaa ni o to lee jẹri Rẹ. Iṣẹ ti O ṣe ni iwọ naa yoo ṣe, nitori iye Rẹ̀  wa ninu rẹ. Ah, akiika! Mo fẹran iyẹn.

Bẹẹni, sà. Mo ni pupọ rẹ nibi yii ju bi ẹyin ti ni i nibẹyẹn lọ. O mu inu mi dun gidigidi.

Awọn ohun ti o ṣetan lati ku, di wọn mu.“67

O sọ nibi yii, ni ẹsẹ kẹta:

Nitorinaa, ranti bi iwọ ti gba, ati bi iwọ ti gbọ [mo fẹran iyẹn], ki o si pa a mọ, ki o si ronupiwada. Njẹ bi 
iwọ ko ba ṣọra, emi yoo de si ọ bi ole, iwọ ki yoo si mọ wakati ti emi yoo de si ọ.

“Di idalare rẹ mu ṣinṣin. Duro lori rẹ. Maṣe jẹ ki awọn eniyan wọnyẹn gba iyẹn kuro lọwọ rẹ. Eyiti o ti 
gba, ti o si ti gbọ.”

Bibeli kannaa ti a n ka, ni awọn naa ka, ṣe ẹ ri i. Ṣugbọn wọn ko gba gbogbo rẹ, nitori a ko fihan fun 
wọn. Ko wa fun iran tiwọn. Idi niyẹn ti wọn yoo fi jinde nigba ajinde. Wọn rin ninu imọlẹ ti wọn ni lati rin ninu 
rẹ. Nitorinaa, wọn yoo jade wa.

Mo ti gbọ ọpọlọpọ awọn ijọ Afede-ajeji-sẹri-Ẹmi-Mimọ ti wọn n waasu baptisiimu, wipe, “Awọn Luther, ati 
bẹẹ bẹẹ lọ, ki yoo jinde.” Bẹẹ ni. Ẹ mọ itan Ọmọwe Aegery ti o wa nibẹyẹn. Mo sọ fun-un…
68

O ni, “Kini awa jẹ?”

Mo ni… Ṣe ẹ mọ, awọn ni o kọ ile-ẹkọ ẹsin ti Luther ti o wa nibẹyẹn, Bethany, ni Minneapolis.

O ni, “O dara, kini awa ọmọ ijọ Luther ni?”

Mo ni, “Ko buru, emi yoo sọ fun ọ. Mo gbagbọ wipe ẹ ni Kristi.”

O ni, “O dara, Ẹmi Mimọ ni a fẹ.” O ni, “Ṣe o ro wipe a o ri i gba?”

Mo ni, “Ni ọna kan.” Mo tun ni, “Ẹ n gbagbọ lati gba a.”

O ni, “O dara, kini o n sọ?”

Wọn ni ẹgbẹẹgbẹrun sarè ilẹ nibẹ, eyiti awọn akẹkọ wọn… Ti wọn ko ba lee san owo ile-iwe wọn, wọn 
maa n jẹ ki wọn ṣiṣẹ, ki wọn si gbin agbado.
69

Mo ni, “Ko buru…” Awọn tabili nla wa nibẹ. Wọn ṣe ounjẹ alẹ ni ile-ẹkọ ẹsin nla yẹn. Eniyan rere ni wọn - 
Ọmọwe Aegery joko sibi bayi, Arakunrin Jack Moore joko si ẹgbẹ ibi yii, nitori mo joko si itosi, wipe ti o ba n 
sọ awọn ọrọ nla kan ti n ko mọ, emi yoo fi ẹsẹ ta Jack ni ipa, ki n lee mọ ohun ti o n sọ, ṣe o ye yin. Nitorinaa, 
mo ni…

Ẹgbẹ mi ni o joko si, o ni, “Ko buru, ohun ti a fẹ ṣe ni wipe ki a ṣe iwadi nkankan nibi.” O ni, “A n pongbẹ 
fun Ọlọrun.” O ni, “A ka iwe kan nipa awọn ijọ Afede-ajeji-sẹri-Ẹmi-Mimọ, nipa awọn ẹbun.” O ni, “A lọ, awa 
arakunrin kan lọ si California, a lọ ba ọkunrin ti o kọ iwe naa.” (Mo mọ ọ).

O ni, “'A n fẹ ri i ki awọn ẹbun kan ṣiṣẹ loju wa.'

“O ni, 'Emi ko ni eyikeyi ninu wọn,' o ni, 'mo kan kọ iwe nipa wọn ni,'” o sọ bẹẹ.

O ni, “Ṣugbọn nigbati a de ibi yii, ti a si ri eyi, ebi n pa wa. A n fẹ Ọlọrun.”

Mo ni, “Ko buru, nigba kan, ọkunrin kan jade lọ. [Ṣe ẹ mọ, lori ilẹ ara rẹ.] Ọkunrin kan jade lọ, o da oko 
nla kan. O wu gbogbo gbongbo ti o wa ninu rẹ kuro, ati ohun gbogbo, o si gbin agbado.
70

Laraarọ, yoo lọ si ẹnu ilẹkun, yoo wo ita boya agbado oun ti hu. Ohun ti o kọkọ ri ni wipe, ni owurọ ọjọ 
kan, awọn eehu meji yọri soke.“ Ẹnikẹni ti o ba gbin agbado ri… (George Wright ati awọn ti o ku da, Roy 
Slaughter, ati awọn wọnni? Ẹ mọ, awọn eehu meji ti o yọ soke.) O ni, ”Ah, ẹ ba mi yin Ọlọrun fun oko 
agbado mi.“

Mo ni, “Ṣe o ni oko agbado?”

O ni, “Ni ọna kan.”

Mo ni, “Ni ọna kan, bẹẹni.” Mo ni, “Ẹyin ijọ Luther niyẹn ninu atunṣe akọkọ, ẹyin ni ẹ yọ eehu meji jade 
yẹn, ṣe ẹ ri i. Mo ni, ”Nigbati o ya, agbado yẹn dagba.“ Emi ko sọ fun-un nipa awọn ”ti o ṣubu,“ ṣe ẹ mọ. Mo 
kan ṣaa sọ fun-un wipe agbado naa dagba ni.

Nitorinaa, mo sọ pe, “Agbado naa dagba, lẹyin igba diẹ, o yo irukẹrẹ. Irukẹrẹ pada wo ewe ni isalẹ, o si 
wipe, 'Ha-ha-ha, iwọ ko ni nkankan, iwọ ijọ Luther atijọ,' ṣe ẹ ri i. O ni, 'Emi ni … Emi ni ẹniti o mu eso wa,
71

igba akiriwaasu nla.'”

Afẹfẹ fẹ, irukẹrẹ naa jabọ, o si ṣubu silẹ. Wesley niyẹn, isọdimimọ, ṣe ẹ ri i. Igba akiriwaasu ti o pọju ti a 
tii ni niyẹn, iyẹn ni ijọ Wesley, o tilẹ pọ ju iran yii lọ. Igba ijọ Wesley. Igba akiriwaasu ni, o si fọnka. Kini o ṣe? 
O fọn-ọn ka.

Ẹda paapaa jẹri awọn mẹta wọnyi, nibẹ. Ẹda funra rẹ. Ọlọrun ṣe e bẹẹ ni atetekọṣe, ki o lee ri bẹyẹn. O 
ko tilẹ nilo lati ni Bibeli. O lee wo iṣẹda, ki o si mọ ibiti o wà.

Lẹyin igba diẹ, o jabọ si ibẹyẹn, kini o si jade lati ibẹ? Ṣuku agbado kan farahan. Oun ní agbado lara. 
Iyẹn ni awọn ẹgbẹ Afede-ajeji-sẹri-Ẹmi-Mimọ. Ni bayi, awọn ẹgbẹ Afede-ajeji-sẹri-Ẹmi-Mimọ jẹ iru awọn ẹgbẹ 
kannaa nibi yii. Lati ibi yii, o ni eehu agbado meji, Luther. Nibi yii, o ni irukẹrẹ, Wesley, ati nibi yii, o ni ọmọ 
agbado. Kini? Gẹgẹbi o ṣe ri nibi yii ni. Nkan kannaa ni.

72

Njẹ kini ohun ti o wa nibi yii? O sọ pe… Awọn ijọ Afede-ajeji-sẹri-Ẹmi-Mimọ sọ pe, “O dara, emi ko nilo 
ẹyin ijọ Eleto tabi ẹyin ijọ Luther.” Ju gbogbo rẹ lọ, ìyè ti o wa ninu awọn eehu meji naa ni o di irukẹrẹ. Iye ti o 
si wa ninu irukẹrẹ ni o di agbado. Ẹ ri i wipe eto Ọlọrun ni gbogbo rẹ. Wọn ni Ẹmi Mimọ lọna kan. Bẹẹ naa ni 
Wesley, labẹ isọdimimọ. Ṣugbọn loni, o mu ifedefọ pada wá, ati imubọsipo ohun ti o wa ni ibẹrẹ ibi yii - Ẹmi 
Mimọ kannaa ni, ẹni tootọ naa. Amin. Bẹẹni.

O dara.73

“Di eyiti o ti gbọ mu sinsin, ki o ma baa ku.” Ẹsẹ kẹrin bayi, mo gbagbọ wipe oun ni:

Iwọ ni orukọ diẹ ni Sardi, ti ko fi aṣọ wọn yi eeri; wọn yoo si ba mi rin ni aṣọ funfun: nitori wọn yẹ.

Ẹ maṣe sọ ọ di ijọ ẹlẹkọ-adamọ. A ko fẹ ṣe bẹẹ. (Rara, ọtọ ni ẹsẹ ti mo ka, tabi bẹẹkọ? Tabi ṣe mo ṣe 
bẹẹ bayi? Bẹẹni, oun ni. Bẹẹni. Ko buru. O dara.) “…ni Sardi … ti wọn ko fi aṣọ wọn yi eeri.” Awọn diẹ wa 
ninu wọn, ti ko foribalẹ fun nkan yẹn, wọn pa ara wọn mọ ni mimọ (awọn ti wọn tọ pinpin ara wọn pada si 
Pẹntikọsti), wọn kun fun Ẹmi.

Ọpọlọpọ wọn ni igba Luther bẹrẹ si di ijọ ẹlẹkọ-adamọ. Kini wọn ṣe? Wọn pada sẹyin bi Bibeli ti sọ, wọn 
n ṣe bii mama wọn. Wọn pada sẹyin, wọn bẹrẹ ijọ ẹlẹkọ-adamọ. Ṣugbọn awọn diẹ ninu wọn duro, wọn ni 
awọn ki yoo ṣe e. Wọn duro fun Ọlọrun. Wọn ni, “Ko buru, o dara. Ẹ ni orukọ diẹ, wọn yẹ lati rin niwaju mi, 
wọn wọ aṣọ funfun. Wọn ko ṣe ijọ ẹlẹkọ-adamọ. Wọn ko gba ẹkọ Nikolaitani. Ẹ maṣe dá ijọ ẹlẹkọ-adamọ 
tiyin silẹ, ṣugbọn ẹ ni ominira ninu Ọlọrun. Ẹ jẹ ki Ẹmi Mimọ maa dari yin bi ẹ ṣe n lọ. Awọn diẹ ninu wọn 
ṣẹku.”

Mo gbagbọ wipe ẹsẹ karun ni bayi: “Ẹniti o ba ni eti, ki o gbọ…” Ẹ jẹ ki a wo o:74

Ẹniti o ba ṣẹgun, oun naa ni a o fi aṣọ funfun wọ; emi ki yoo pa orukọ rẹ rẹ kuro ninu iwe iye, ṣugbọn 
emi yoo jẹwọ orukọ rẹ niwaju Baba mi, ati niwaju awọn angẹli rẹ.

Ni bayi, awọn orukọ diẹ. Awọn diẹ perete ni o ṣẹku, awọn ti ko gba … ti ẹkọ Katoliiki ko gbe lọ. O dara.

A fẹ sọrọ nipa Atunṣe bayi. Mo fẹ lati… Mo fi ipilẹ ti Luther silẹ, ki n lee de ibi yii. Ẹsẹ ti o tẹle e sọ pe, 
“Ẹniti o ba ni eti, ki o gbọ ohun ti Ẹmi n sọ fun awọn ijọ.” Ọlọrun n gbiyanju lati kilọ fun wọn nibi yii, wipe ki 
wọn takete si Nikolaitani yii: ẹ takete si i; ki wọn pa aṣọ wọn mọ kuro ninu abawọn aye; ki wọn jẹ ominira ninu 
Rẹ, Oun yoo si maa dari wọn, Oun yoo maa tọ wọn. Ibẹrẹ akọkọ niyẹn.

75

Nipa “atunṣe” ohun ti mo n sọ ni awọn ti o sa asala, awọn ti o sa asala ni ijọ Sardi. Ṣe ohun ti mo n sọ 
ye yin? Awọn ti wọn sa asala kuro ninu ohun buburu yẹn. A o tun gbe e yẹwo ni alẹ ọla, a o si mu u wa si 
igba ijọ Afede-ajeji-sẹri-Ẹmi-Mimọ, a o si fihan yin wipe bi o ṣe ri gan-an niyẹn.

76

Awọn kan wa ninu nkan yii, ti a ti sọrọ nipa rẹ tẹlẹ, nipa bawo ni wọn ṣe sa asala? A o gbe iyẹn yẹwo ni 
igba ijọ ti o n kan. A nilati gbe e yẹwo, ki o lee lọ papọ. Ti a ko ba ṣe bẹẹ, a o kuna lati fun awọn eniyan … lati 
fidi rẹ mulẹ ni iran ti o tẹle e, ṣe o ye yin. A nilati jẹ ki wọn ri i gba gẹgẹbi Bibeli ṣe fifun wa nibi yii. O dara.

Awọn ti o sa asala ni awọn ti o n sọrọ nipa rẹ. Iyẹn ni awọn ti o wa nibi yii, awọn ẹgbẹ kekere ti o wa nibi 
yii, ti wọn n gbe nipa idalare. Ẹ wo o. Wọn jade, wọn ri imọlẹ. Luther yipada … lẹyin iku Luther, ki iṣe Luther 
o.

77

Luther ko da ijọ ara silẹ; awọn ti o wa lẹyin rẹ ni. Wesley ko da ijọ ara silẹ; awọn ti o wa lẹyin rẹ ni. Awọn 
ti o da ijọ silẹ ni Pẹntikọsti ko da ijọ ara silẹ; awọn ẹgbẹ ti o dide lẹyin wọn ni. Awọn yẹn ni o ṣe e, ṣe ẹ ri i. 
Awọn iran keji ni o ṣe e. Angẹli imọlẹ tootọ ko lee da ijọ ara silẹ laelae. Ẹ o ri i nibi igba ijọ Afede-ajeji-sẹri-
Ẹmi-Mimọ yii, ohun ti o gbẹyin ijọ ara yẹn, nigbati Ẹmi Mimọ ba fihan fun wa.

Nisisiyi, O sọ pe, “O ni imọlẹ diẹ ti o ṣẹku, diẹ kekere ni. O ti ṣetan lati ku. O n dinku. Idalare nikan ni. 
Wọn lee ti ọ si ibikibi. O koi tii ni iye sibẹ, nitori o ti gba orukọ odi. Ṣugbọn a ṣaa ti fa ọ jade. O ti bọ lọwọ ijọ 
Roomu. O ti bọ lọwọ awọn ẹkọkẹkọ wọnyẹn, o ti jade de ibẹyẹn.” Bibeli kannaa ni ẹ n ka bayi, ṣugbọn … 
Bibeli kannaa ti o kọni ni Ẹmi Mimọ. Ko da wọn lẹbi fun ohun ti wọn ni. “Ẹ ṣaa di iyẹn mu titi emi yoo fi de [ṣe 
ẹ ri i]. Ẹ ṣaa maa di i mu.”

78

Igba ijọ yẹn bẹrẹ ni bii 1520, nigbati ijọ Roomu Agbaye gba gbogbo akoso. Iyẹn wa titi di ọjọ 
kọkanlelọgbọn, Oṣu Kẹwa (ti ẹ ba n kọ ọ silẹ), ọjọ kọkanlelọgbọn, Oṣu Kẹwa, 1570 A.D., nigbati Martin 
Luther kan koko marundinlọgọrun rẹ mọ ilẹkun ijọ ni Wittenberg, Germany. Lati igba yẹn ni atunṣe ti bẹrẹ. Ṣe 
ẹ ti kọ awọn ọjọ wọnyẹn silẹ? Ẹ jẹ ki n tun sọ ọ, ki o lee da yin loju. Ọjọ kọkanlelọgbọn, Oṣu Kọkanla, 1570 
A.D., nigbati Martin Luther kan koko marundinlọgọrun rẹ mọ ilẹkun ijọ ni Wittenburg, W-i-t-t-e-n-b-u-r-g, 
Wittenburg, Germany. Lati ọjọ yẹn ni atunṣe ti bẹrẹ. Ina bẹrẹ si fo kaakiri.

79

O tako ijọ Katoliiki, o duro sibẹ, nkan yẹn wa lọwọ rẹ. O ni, “Ṣe ara mimọ Kristi ni eyi? Akara ati ọti waini 
diẹ ni.” O si ju u silẹ. Bẹẹ ni.

O tako ijọ Katoliiki, iyẹn si bẹrẹ … igba yẹn ni awọn ti a mu jade ṣẹlẹ. O dara. O ti bẹrẹ.80

Ṣugbọn o jẹ ija oṣelu ju ija fun ijọ tootọ lọ, fun oṣuwọn Kristẹni. Wọn kan ja fun ẹtọ oṣelu lati jade kuro 
ninu ijọ ni, ati lati da ijọ miiran silẹ. Wọn ko ṣe atunṣe jijade kuro ninu ijọ Katoliiki, lati da Ẹmi Mimọ ati agbara 
pada sinu ijọ, nitori wọn ṣẹ́ ẹ, ṣe e mọ. Ipade oṣelu ni. Iyẹn ni … o ba ọrọ naa mu, wipe, “Iwọ ni orukọ kan 
wipe iwọ n bẹ laaye, ṣugbọn o ti ku.”

Iyẹn ni wipe, o kan ko ijọ ẹlẹkọ-adamọ Alatako Katoliiki jade ni, ko ju bẹẹ lọ. O mu ọmọbinrin kan jade 
kuro ninu ijọ. Lati inu … O mu panṣaga jade lati inu agbere naa. Ohun ti o ṣẹlẹ niyẹn. O mu Athaliah jade 
ninu Jesebẹẹli.

Ẹnikẹni ti o ba ka itan Atunṣe yoo mọ wipe bi o ṣe ri niyẹn, nitori o kan… Diẹ ninu awọn ère atijọ yẹn, ati 
awọn ètò … ati awọn ayẹyẹ, o kan pa wọn run ni. Ṣugbọn ni ti mimu Ẹmi Mimọ pada wa sinu ijọ bi o ṣe ri 
nibi yii, ko ṣe iyẹn. Rara, sà.

81

Ija oṣelu ni, ki iṣe ija ẹmi. Oṣelu ni dipo Ẹmi Mimọ. Koi tii wọ inu ijọ. Ah, arakunrin! Koi tii pada wa. O ti 
pada wa sibi yii, ṣugbọn ki iṣe si oke nibẹyẹn.

Ipade oṣelu nla ni, ṣugbọn ko wa fun Iwe Mimọ ati Ẹmi Mimọ.82

Ipade oṣelu ni, eyiti… O mu awọn ere ati agbelebu atijọ kan kuro, ati “Maria Mimọ”, ati gbogbo awọn 
wọnyẹn. Ṣugbọn o mu katikisiimu dani. O si mu eyi jade… Kini ẹ n pe e? Isin iyasọtọ, tabi ohunkohun ti o wa 
nibẹyẹn - nigbati wọn ba lọ ni owurọ ọjọ Ajinde, ti oluṣọ-aguntan yoo si ki wọn ku Ọdun Keresimesi, ṣe ẹ mọ. 
Ki yoo tun ri wọn mọ, bikoṣe igba Keresimesi miiran ni o n sọ yẹn, ṣe ẹ mọ. Isin ifidimulẹ ni mo n gbiyanju 
lati sọ. Wọn yoo mu wọn lọ, wọn yoo si fidi wọn mulẹ. Wọn yoo fun wọn ni idapọ akọkọ, wọn yoo fidi wọn 
mulẹ.

Ko si ohun ti o n jẹ ifidimulẹ. Ifidimulẹ kanṣoṣo ti a sọrọ rẹ ninu Bibeli ni igbati Ọlọrun fidi Ọrọ Rẹ mulẹ 
pẹlu iṣẹ-ami ati iṣẹ-iyanu ti o n tẹle e. Iyẹn ni ifidimulẹ ti a nilo. Ki iṣe ifidimulẹ jijẹ ọmọ ijọ Luther; ṣugbọn ki 
Ọlọrun fidi Ọrọ Rẹ mulẹ ninu rẹ. “Oluwa si n ba wọn ṣiṣẹ [Marku 16], O si n fidi Ọrọ naa mulẹ pẹlu ami ti o n 
tẹle e.” Ifidimulẹ ijọ Pẹntikọsti niyẹn. Ifidimulẹ naa niyẹn … Ọlọrun n fidi ara Rẹ mulẹ wipe Oun wa laaye, 
gẹgẹbi Ọlọrun oniṣẹ-iyanu ninu ijọ, O n fedefọ, O n tumọ ede, O si n ṣe nkan kannaa ti wọn ṣe ni atetekọṣe.

Ṣe mo n da yin lagara? [Ijọ dahun pe, “Rara.”] O dara. Ẹ kiyesi i bayi, wọn ko mu isọji Ẹmi Mimọ pada 
wa; igba ijọ titun ni wọn mu pada wa. Wọn mu awọn ti a ko jade wa, awọn ti wọn sa asala kuro ninu aṣẹ 
Roomu, lati gbe aṣẹ ijọ Alatako Katoliiki kalẹ. Ohun kanṣoṣo ti wọn ṣe niyẹn. Wọn bẹ́ lati inu epo gbigbona 
sinu ina, ṣe ẹ ri i. Bẹẹ ni. Jesebẹẹli kan bi ọmọbinrin kan ni.

83

Ẹ maṣe ro wipe mo n sọ eyi lati fihan wipe mo jafafa. Mo n sọ eleyi nitori Bibeli sọ bẹẹ. Bibeli, ni Ifihan 
17, o ni, “Oun ni iya awọn agbere.” Jesu sọ nibi yii, pe, “Bi Jesebẹẹli ṣe ri, bẹẹni oun naa yoo ṣe ri.” O si bi 
awọn ọmọbinrin ti wọn ba orilẹ-ede ti o mọ́ jẹ.

Ohun ti ijọ Alatako Katoliiki ṣe si Ẹmi Ọlọrun niyẹn. O ba nkan naa jẹ, o si da a pada sinu ijọ ara. Eyiti o 
jẹ wipe, bi Ọlọrun ba fẹ, ni owurọ ọjọ Aiku, mo fẹ fihan yin wipe wọn ya aworan kan fun ẹranko naa, ẹranko 
naa si ni Roomu. Wọn ya aworan kan bii iyẹn. Kini? Ijọ ara! Ah, mo lero wipe iyẹn wọ inu ọkan awọn eniyan 
lọ.

Yoo maa ya yin lẹnu, idi ti mo fi lodi si ijọ ara to bẹẹ ni gbogbo ọjọ aye mi. Emi funra mi ko mọ. Nkankan 
ninu mi ni o n kigbe jade sita. Emi ko lee ṣalai ṣe e.
84

O ya mi lẹnu. O maa n ya mi lẹnu, wipe kini idi ti mo fi le mọ awọn obinrin to bẹẹ, ni gbogbo ọjọ aye mi. 
Ki iṣe… emi ko sọ ti awọn obinrin gidi o. Mo n sọ awọn ti o yẹ ki o jẹ obinrin, ṣugbọn ti iwa rere ti kuro lọwọ 
wọn, ati ohun gbogbo, ṣe ẹ mọ. Iru awọn yẹn ni mo … nkankan ninu mi. Nigbati mo jẹ ọmọ kekere nibẹyẹn, ti 
mo ba ri awọn obinrin yẹn loju titi, ti mo si mọ wipe awọn ọkọ wọn ti lọ sibi iṣẹ… Awọn si wa nibẹ pẹlu 
ọkunrin miiran, wọn yoo ti mu ọti yo, ni ẹgbẹ titi. Wọn yoo mu wọn rin lọ soke-sodo loju titi, ki oju wọn lee 
walẹ to lati pada si ile lọ ṣe ounjẹ alẹ fun ọkọ wọn.

Mo ni, “Wọn ko yẹ to lati fi ọta ibọn ti o mọ́ pa wọn.” Bẹẹ ni. Mo ni, “Wọn bajẹ ju ẹranko lọ lati ṣe iru nkan 
bẹyẹn.”

Nigbati mo jẹ ọmọ ọdun mẹtadinlogun si mejidinlogun, ti mo ba ri ọmọbinrin ti o n bọ loju titi, emi yoo 
sọda si odikeji. Mo ni, “Ejo oloorun yẹn,” ṣe ẹ ri i. N ba si jẹ akorira nitootọ. Ṣugbọn igbati mo gba Ọlọrun sinu 
ọkan mi, Ọlọrun jẹ ki n mọ wipe Oun ṣì ní awọn iyùn kan laarin wọn. O ni awọn obinrin gidi. Ki iṣe gbogbo 
wọn ni yoo ba ara wọn jẹ bẹyẹn. A dupẹ lọwọ Ọlọrun fun iyẹn.

Nigbati mo wa ni Africa, nigbati mo wa ni Switzerland, nigbati mo wa ni Roomu, wọn maa n beere 
ibeere yii lọwọ mi, wipe, “Hey. Sọ fun mi, Arakunrin Branham, ṣe ẹ ko ni obinrin oniwa rere kankan ni 
Amẹrika ni? Gbogbo orin ti o n wa si ibi yii, kiki ohun idọti nipa awọn obinrin yin ni.”

85

Mo ni, “Awọn ọmọ Amẹrika niyẹn. Ṣugbọn a ni ijọba miiran ti o wa loke ọhun yẹn. Iyẹn ni ijọba Ọlọrun. 
Obinrin rere ni awọn yẹn de oju ami.” Wọn jẹ,

Bibeli sọ pe ni ọhun … wolii naa sọ pe… Mo gbagbọ wipe ori karun iwe Isaiah ni, ko da mi loju. Yoo jẹ ori 
karun tabi ori kẹfa nibẹ, ti o n sọrọ nipa, “Ibukun ni fun ọmọbinrin Sioni, eyiti yoo sa asala ni ọjọ wọnni, kuro 
ninu awọn nkan wọnyẹn.” Bi wọn yoo ṣe maa rin ni titi, ti wọn yoo ka ibọsẹ wọn si isalẹ; yoo maa lọ́ bi o ba 
ṣe n rin lọ, yoo maa yi, ati awọn ohun ti yoo ṣe. Bi wọn ti n ṣe nisisiyi niyẹn, o pé. Wọn n wọ aṣọ bii ti 
ọkunrin, eyiti o jẹ irira si Ọlọrun.

86

Mo ri ẹgbẹ ẹlẹsin kan laipẹ yii, wọn n fẹ lọ ṣe ayẹyẹ kan ti wọn maa n ṣe ni alaalẹ. Awọn obinrin wọnyi si 
n lọ pẹlu ṣokoto penpe … tabi kini wọn n pe awọn nkan wọnyẹn? Ki iṣe ṣokoto penpe, ṣugbọn nkan miiran 
ni. Bẹẹni, awọn ṣokoto ti o kọja orunkun si isalẹ diẹ, tabi iru awọn nkan bẹyẹn. Wọn nilo lati ti nkankan 
nitootọ. Arakunrin, iyẹn ni pako ti o fẹ̀ to bẹyẹn. Bẹẹ ni. “Ẹsẹ” wá lati inu ọrọ “ẹniti o n fi ẹsẹ rin.” Iyẹn ni ki o 
wa lori ẹsẹ rẹ. Ohun ti wọn nilo gan-an niyẹn. Bẹẹ ni. Ṣugbọn iwọ yoo sọ pe, “Ko buru, emi ro wipe o dara 
fun obinrin lati wọ iyẹn ju yẹ̀rì lọ.”

87

Ọlọrun sọ pe, “Ohun irira ni niwaju Oun fun obinrin lati wọ aṣọ…” Nigbati obinrin ba si ge irun rẹ bii ti 
ọkunrin… Ọlọrun n fẹ ki obinrin dabi obinrin, ki o wọ aṣọ bii obinrin, ki o hu iwa bii obinrin.

Ko si fẹ ọkunrin pẹlu irun ti o ṣàn walẹ ni paari ẹrẹkẹ rẹ, tabi ti o ge irun bi ẹnipe pẹpẹyẹ joko si ipakọ rẹ. 
O fẹ ki o dabi ọkunrin. Bẹẹni, sà. Wọn n wọ aṣọ bii obinrin, tobẹẹ ti wọn ko mọ boya akọ ni wọn tabi abo.
88

O ṣe ni laanu, awọn ọkunrin-bii-obinrin ati ohun gbogbo ti a ni loni. Abajọ ti o fi jẹ wipe igba ikẹyin ni a wa 
bayi. Ko si ohun ti o ṣẹku fun aye yii ju wipe ki Ọlọrun tu ibinu rẹ da sori rẹ, ki o si dana sun-un. Ko ju bẹẹ lọ. 
Ọlọrun olododo ati mímọ́ ko lee ṣe ohun ti o yatọ si iyẹn.

Wọn ti kẹgan ̣̣̣ejẹ Jesu Kristi. Wọn ti fi ẹkọ kọ ara wọn. Wọn ti di ijọ ara. Pẹlupẹlu … alufaa kan ti wọn n 
pe ni baba, pẹlu … ọkunrin àpọ́n kan, ti o yi oju ọrun aṣọ rẹ sẹyin, yoo wa sọ fun wọn, pe, “Ẹyin ọmọ mi 
olubukun.” Iyẹn ko ju bi ẹnipe ẹlẹdẹ ni o n sọrọ.

Mo sọ fun yin, ohun ti a nilo loni ni ki a pada si Bibeli ati Ẹmi Mimọ, arakunrin, ati ki agbara Kristi ti o jinde 
pada sinu ijọ, ki o maa ṣe iṣẹ-ami ati iṣẹ-iyanu. Amin! Ihinrere niyẹn. Bẹẹni.

Mu u jade wa… Nitorinaa… Bẹẹni, otitọ ni, o ṣe bẹẹ. Isọji naa ṣe awọn ohun daradara kan, ani isọji yẹn. 
Ṣugbọn ko mu Ẹmi Mimọ jade wa. Wọn ko mu iyẹn jade wa, bikoṣe igba Laodikea yii, igba ijọ Afede-ajeji-
sẹri-Ẹmi-Mimọ. Ṣugbọn o ṣe kini kan. Isọji yii ṣe awọn nkankan, tobẹẹ ti O fi wipe, “Maṣe jẹ ki o ku bayi. Fi 
ẹsẹ rẹ mulẹ, maa fi kun-un.” Ṣe o ye yin?

89

O pada mu ominira Bibeli wa fun awọn eniyan. Igba Luther mu ominira Bibeli wa. Wọn ṣe ẹrọ itẹwe, 
wọn si bẹrẹ si fi Bibeli fun aye. Ọlọrun bukun fun ijọ Luther nitori iyẹn. Bẹẹni, sà. Wọn pada fi Bibeli si ọwọ 
awọn ọmọ ijọ. Awọn alufaa nikan ni tẹlẹ. Wọn ko tilẹ nilo lati wo o, nitori ohun ti poopu ba sọ ni. Oun ni 
ọlọrun, nitorinaa, ohunkohun ti o ba sọ, iyẹn ni abẹ ge.

Ni bayi, isọji Luther, kini … wọn n fẹ lati fun-un ni agbara.90

Ni bayi, ẹ ti ni Bibeli ni ọwọ yin. Ẹ maa ka a bayi! Ẹ gba a gbọ. Ẹ maṣe fi si ori pẹpẹ, wipe, “Ko buru, a ti 
ni Bibeli.” Iyẹn ki yoo ṣe yin ni rere kankan loke lọhun. Ọpọlọpọ awọn ọmọ ijọ Luther ni o wa ninu ijọ Afede-

ajeji-sẹri-Ẹmi-Mimọ loni, ti wọn ti gbe Bibeli silẹ, ti wọn si n gba ohun ti ẹlomiran sọ nipa rẹ. Arakunrin, ka Ọrọ 
naa! “Ẹ wa inu Iwe Mimọ, nitori awọn ni o n jẹri nipa mi,” ni Jesu wi. “Ninu wọn ni ẹ ti ro wipe ẹ ni iye 
ainipẹkun.” Ohun ti o yẹ ki a ṣe niyẹn - ki a ka Ọrọ naa.

Njẹ, O wipe, “Di iyẹn mu, maṣe jẹ ki o yọ́ bọ́.”

Ohun miiran ti O tun fẹ ki wọn di mu, ti o ni okun diẹ ti o ṣẹku ninu wọn, ni… Isọji Luther, ohun keji ti o ṣe 
ni pe, o tan imọlẹ si ẹkọ idalare. Katoliiki ko gba idalare. Ijọ Katoliiki ni… Gẹgẹbi alufaa yẹn, wọn nilati gbe e 
kuro lori redio nibi yii ni igba kan. O ni, “Ko si igbala nibomiran bikoṣe inu ijọ Katoliiki.” Inu Kristi ni igbala wa - 
ki iṣe inu ijọ Katoliiki, bẹẹni ki iṣe inu ijọ Alatako Katoliiki. Inu Kristi ni - igbala.

91

Ṣugbọn awọn Katoliiki gbagbọ… Wọn ko bikita fun ohun ti Bibeli sọ. Ohun ti ijọ sọ ni, ṣe ẹ ri i. O ko lee 
ba wọn sọrọ, nitori ko si ọna. Ko si ọna lati ba wọn sọrọ. Wọn ko bikita. Wọn ni… Wọn yoo ba ọ sọrọ nipa 
katikisiimu wọn, tabi ohunkohun bẹyẹn. Ṣugbọn ti o ba di ti Bibeli, wọn yoo pa a ti ni; ohun ti ijọ ba sọ ni.

Jesu wipe, ninu nkan yii, Jesu funra Rẹ sọ pe bi ẹnikẹni ba mu ohunkohun kuro, tabi ti o fi ohunkohun 
kun-un, Oun yoo mu ipa tirẹ kuro ninu iwe iye. Jesu wipe, “Ki ọrọ gbogbo eniyan jẹ irọ, ki temi jẹ otitọ. Ọrun 
oun aye yoo rekọja, ṣugbọn ọrọ mi ki yoo rekọja.” Ṣe bẹẹ ni? Bi o ṣe ri niyẹn, arakunrin. Emi jẹ onigbagbọ 
ninu Ọrọ Ọlọrun. Bẹẹ ni.

92

Ki iṣe kiki Ọrọ ti Ọlọrun sọ nibẹyẹn nikan, mo tun maa n sọ fun Baba wa ọrun wipe ki O fun mi ni Ẹmi 
Mimọ lati fidi Ọrọ naa mulẹ, lati lee mu ki Kristi wa laaye ninu mi - ki n lee mọ wipe mo ni iye ainipẹkun. Ki iṣe 
nitoripe mo yẹ fun-un; ṣugbọn nitoripe oore-ọfẹ Rẹ fi fun mi ni. Apata naa niyẹn. “Ori apata yii ni emi yoo kọ 
ijọ mi le,” ni O sọ.

Ko buru, idalare. O dara.93

Ohun ti o wa nibẹ ni pe, lẹyin ti wọn ti mu nkankan jade, eyiti wọn ko gbọdọ jẹ ki o ku - iyẹn ni pe, wọn 
pada ni Bibeli ni ọwọ wọn. Awọn ijọ Luther ṣe bẹẹ. Ohun miiran niyi, wọn ni ẹkọ idalare nipa igbagbọ. Ohun ti 
Luther kọni niyẹn. Gbogbo eniyan ni o mọ iyẹn. Ẹkọ rẹ niyẹn. Idala… Ẹ ko ha ri bi iyẹn ṣe pe to? Lẹyinnaa ni 
Wesley de pẹlu isọdimimọ. Lẹyinnaa, awọn ijọ Afede-ajeji-sẹri-Ẹmi-Mimọ de pẹlu baptisiimu Ẹmi Mimọ. O pe 
pupọ.

“Nisisiyi

ẹ ni awọn ohun diẹ. Ẹ di wọn mu bayi, ẹ maṣe jẹ ki wọn ki o ku. Ti ẹ ko ba di iyẹn mu, emi yoo wa kiakia, 
bii ole, iwọ yoo si tun pada sinu ijọ ẹlẹkọ-adamọ.“ Ohun ti wọn si ṣe naa niyẹn, bẹẹ ni. Wọn tun pada. ”Ẹ o 
tun pada sinu Nikolaitani, nitori ẹ o pada sinu ijọ ẹlẹkọ-adamọ. Ẹ duro. Ẹ maa ka Bibeli, ẹ pa idalare mọ, ki ẹ 
si maa tẹsiwaju.“

94

Ṣugbọn awọn diẹ jade lati ibẹ, awọn diẹ perete. Lẹyin ti Luther ti kọkọ jade, lẹyinnaa ni Zwingli, titi walẹ 
bẹẹ; Calvin, ati bẹẹ bẹẹ lọ, titi kan Wesley. Ṣugbọn awọn kekere kan jade lati ibẹ, ti wọn n kọni ni isọdimimọ. 
Lati inu isọdimimọ yii ni awọn diẹ tun ti jade lọ sinu Ẹmi Mimọ. Ṣe ẹ ri ẹgbẹ kekere yẹn ti wọn n pa iye yẹn 
mọ ni gbogbo ọna. O dara.

Ikẹta, wọn mu ọpọlọpọ ẹkọ ibọriṣa wa pẹlu wọn … pẹlu rẹ: gẹgẹbi ijọ ẹlẹkọ-adamọ; baptisiimu eke 
(Wọn jade, wọn n bu omi wọnni, ati bẹẹ bẹẹ lọ, ati Baba, Ọmọ, ati Ẹmi Mimọ.); wọn mu katikisiimu dani pẹlu. 
Lootọ, ni wọn … lootọ ni orukọ yẹn ba wọn mu … pẹlu ohun ti Jesu sọ nibi yii, “Iwọ ni orukọ kan pe iwọ n bẹ 
laaye, ṣugbọn iwọ ti ku.” Otitọ niyẹn. O dara.

95

Ikẹrin, otitọ ni wipe atunṣe naa gbá ọpọlọpọ awọn ere wọn lọ, ati ètò, ati bẹẹ bẹẹ lọ. Ṣugbọn o kuna - 
ninu ijọ, ni mimu atunṣe bọ sipo - o kuna lati mu ẹkunrẹrẹ ihinrere bọ sipo, pẹlu ami lati maa tẹle e.
96

Ijọ Luther ko fi igba kankan ni i. Wọn ko ni i, wọn ko si ni i ni igba Wesley. Ni opin igba Laodikea yii ni wọn 
to ni i. Nigbati a ba de inu iyẹn, emi yoo pada sinu Iwe Mimọ, n o si fihan yin bi wọn ti ṣe ileri rẹ. Wọn ko ni … 
wọn ko da isọji Ẹmi Mimọ pada.

Wọn kuro ninu oriṣa, ati… Wọn kuro ninu oriṣa, otitọ niyẹn. Wọn mu awọn oriṣa kuro ninu ijọ - Maria, ati 
Josẹfu, ati Peteru, ati Pọọlu, ati gbogbo wọn. Wọn kuro ninu oriṣa, ṣugbọn wọn ko pada sọdọ Kristi ti o jinde. 
Luther ko wọn kuro ninu oriṣa, ṣugbọn inu oṣelu ni wọn lọ, tabi ijọ ẹlẹkọ-adamọ, tabi ijọ ara - lati sọ ara wọn 
di ijọ ara miiran, aworan ti o dabi eyi akọkọ, ki wọn si gbiyanju lati ju u lọ nipa ijọ ẹlẹkọ-adamọ.

97

Nisisiyi, wọn ṣì n ja. Ijọ Eleto n fẹ ki gbogbo ijọ Onitẹbọmi di ijọ Eleto. Gbogbo ijọ Luther n fẹ ki gbogbo ijọ 
Onitẹbọmi ati ijọ Eleto di ijọ Luther. Ijọ Afede-ajeji-sẹri-Ẹmi-Mimọ n fẹ ki ijọ Onitẹbọmi, ijọ Luther, ati gbogbo 
wọn di ijọ Afede-ajeji-sẹri-Ẹmi-Mimọ. Ṣe ẹ ri i, wọn ṣaa n fi kun ijọ ẹlẹkọ-adamọ wọn ni.

Ṣugbọn iyẹn ki iṣe ètò Ọlọrun lati ilẹ wa. Eto Ọlọrun fun imubọsipo ni lati mu ohun ti o wa ni atetekọṣe 
pada wa.

Ẹ wo o. Ẹ dá iyẹn pada. Ti iwe yii ba bọ silẹ… Lati fi iwe miiran rọpo rẹ ki iṣe imubọsipo, tabi ajinde. O 
nilati mu nkan kannaa pada. Amin. Nitorinaa, ti ijọ ba ku ni igba Okunkun Biribiri, ti o si di keferi patapata nibi 
yii, njẹ imubọsipo… Atunṣe niyẹn, lati ṣe atunṣe. Ṣugbọn lati ṣe atunṣe ati lati di atunbi jẹ ohun meji ọtọọtọ, 
ṣe o ye yin. Wọn mu atunṣe pada wa, wọn ṣe atunṣe, wọn kuro ninu ọpọlọpọ oriṣa wọn ati bẹẹ bẹẹ lọ, 
ṣugbọn wọn ko da Ẹmi Mimọ pada sinu ijọ. Ah, ibukun ni fun orukọ Oluwa! Arakunrin, arabinrin, ṣe o ye yin?

98

Wọn ko da Ẹmi Mimọ pada, nitori ẹniti o mu imọlẹ ihinrere tootọ wa (ẹ de fila ironu yin bayi), ẹniti o mu 
imọlẹ ihinrere tootọ wa ni angẹli ijọ yii. A o ri iyẹn ni ọjọ Aiku.

Wọn yoo ni imọlẹ kun imọlẹ, imọlẹ Kristẹni, ṣugbọn gbogbo wọn yoo pada sinu ijọ ara yẹn.99

Ṣugbọn ẹnikan yoo wa ti yoo lodi si i. Bẹẹni, sà! Yoo ko awọn diẹ kuro nibẹ dajudaju, bi mo ṣe duro sori 
pẹpẹ yii. Bẹẹ ni. Yoo si pada taara lọ si ibẹrẹ. Emi yoo mu Iwe Mimọ lati inu Majẹmu Laelae ati Majẹmu Titun, 
n o si fidi rẹ mulẹ wipe yoo ṣe bẹẹ - angẹli ijọ Laodikea. Bẹẹ ni, yoo pada taara si ojulowo, yoo si mu ki nkan 
naa jinde pada nibi. Ajinde naa yoo de ni ọjọ ẹni yii. Bẹẹ ni.

Ṣugbọn Luther fa ijọ jade, “awọn ti wọn sa asala,” awọn ti o tala - igbesẹ kan niyẹn, isọdi… idalare. 
Awọn ti o tala: o ti gbe ẹsẹ kan jade kuro ninu ibọriṣa. Iyẹn dara. Ni igba miiran, yoo gbe ẹsẹ meji. O pari. O 
dabii…

100

Njẹ ẹ kiyesi i ninu Bibeli, wipe omi n jade lati ẹyin Tẹmpili? O sọ pe oun ri omi ti o kun de orunkun oun; 
lẹyinnaa, omi naa kun de ibadi rẹ, lẹyinnaa, o bo ori rẹ. Ṣugbọn nigbati o bo ori rẹ, o nilati de ibikan ti o ti lee 
luwẹẹ, ṣe ẹ ri i. O nilati luwẹẹ. A ti n de ibikan bayi, yala ki o luwẹẹ tabi ki o rì sinu omi. O pari. Yoo tẹ̀ ọ rì, yoo 
si gbe ọ lọ patapata, tabi ki ó mu ọ wọle, ọkan ninu mejeeji. Nitorinaa, yala ki o luwẹẹ tabi ki o rì sinu omi! 
Halleluyah!

Ah, inu mi dun pupọ fun Ẹmi Mimọ. Iwọ nkọ? Inu mi dun pupọ pe mo lee sọ pe mo jẹ ọkan ninu wọn.

Mo jẹ ọkan ninu wọn … (Awọn wo?

Ki iṣe eleyi, tabi iyẹn, tabi iyẹn, tabi iyẹn;

Inu mi dun pupọ pe mo lee sọ pe mo jẹ ọkan ninu wọn;

Halleluyah!

Ọkan ninu wọn, ọkan ninu wọn,

Inu mi dun pe mo lee sọ pe mo jẹ ọkan ninu wọn.

Njẹ iyẹn ko ha dun lati gbọ bi? Ẹ feti silẹ:101

Wọn pejọ pọ ni iyara oke,

Gbogbo wọn n gbadura ni orukọ Rẹ,

A baptiisi wọn pẹlu Ẹmi Mimọ,

Agbara iṣẹ-isin si de;

Ohun ti O ṣe fun wọn ni ọjọ yẹn

Ni yoo ṣe fun iwọ naa,

Inu mi dun pe mo lee sọ pe mo jẹ ọkan ninu wọn.

Ọkan ninu wọn, ọkan ninu wọn,

Inu mi dun pe mo lee sọ pe mo jẹ ọkan ninu wọn;

Halleluyah!

Ọkan ninu wọn, ọkan ninu wọn,

Inu mi dun pe mo lee sọ pe mo jẹ ọkan ninu wọn.

Ṣe wọn lọ si ile-ẹkọ ẹsin? Rara. Awọn kan ninu wọn ko tilẹ lee kọ orukọ wọn. Bẹẹ ni. Peteru ko lee ṣe e. 
Bibeli sọ pe ope ati alaimọkan ni, oun ati Johanu. Ṣugbọn wọn nilati kiyesi wọn, nitori wọn mọ wipe wọn ti wa 
pẹlu Jesu.

Awọn eniyan wọnyi lee ma kawe

(ka iwe)

Tabi ki wọn fọnnu nipa okiki aye (“Ah, ẹ fi ibukun fun Ọlọrun,

mo ni ọpọlọpọ nkan bayi-bayi.“),

Gbogbo wọn ni o ti gba Pẹntikọsti wọn,

A baptiisi wọn ni orukọ Jesu;

Wọn si n sọ kaakiri bayi,

Wipe agbara Rẹ wa bakannaa.

Inu mi dun pe mo lee sọ pe mo jẹ ọkan ninu wọn.

Ọkan ninu wọn, ọkan ninu wọn,

Inu mi dun pe mo lee sọ pe mo jẹ ọkan ninu wọn.

Ọkan ninu wọn, ọkan ninu wọn,

Inu mi dun pe mo lee sọ pe mo jẹ ọkan ninu wọn. 92:57

Inu tirẹ ko ha dun si i bi? Inu mi dun pupọ pe mo jẹ ọkan ninu wọn. O tẹ mi lọrun lati jẹ ọkan ninu wọn ju 
ohunkohun ti mo mọ lọ. O tẹ mi lọrun lati jẹ ọkan ninu wọn ju pe ki n jẹ aarẹ orilẹ-ede Amẹrika, tabi lati jẹ ọba 
gbogbo aye.

102

Ti Jesu Oluwa ba wa sibi yii, ti o wipe, “Emi yoo da ọ pada si ọmọ ogún ọdun, emi yoo si sọ ọ di 
alabojuto, tabi ọba gbogbo aye, emi yoo si fun ọ ni ẹgbẹrun ọdun mẹwa lori ilẹ aye yii, ki o wà ni ọmọ ogun 
ọdun sibẹ - ki o maṣe ṣaisan ọjọ kan, laisi ẹfọri, ki gbogbo rẹ jẹ ayọ ati ohun gbogbo, ki o si jẹ ọba gbogbo 
aye, lati wa laaye fun ẹgbẹrun ọdun mẹwa; tabi o fẹ jẹ ọkan ninu wọn, ki o si maa lakaka bi o ti n ṣe lọwọ 
bayi?”, emi yoo sọ pe, “Inu mi dun pupọ pe mo lee sọ pe mo jẹ ọkan ninu wọn.”

Lẹyin ẹgbẹrun ọdun mẹwa, kini yoo ṣẹlẹ? Ṣugbọn ainipẹkun ni eleyi. Bawo ni ó ṣe wá, ẹyin ara? Ah, o jẹ 
… nipa ̣̣̣ejẹ ni o fi wá. Bẹẹ ni. Ibiti o ti n bọ jinna, o si wá nipa wipe Ọlọrun di ẹran-ara, O si n ba wa gbe:

Ni ibujẹ ẹran nigbakan ri, mo mọ wipe otitọ ni,103

A bi ọmọ-ọwọ kan lati gba awọn eniyan la kuro ninu ẹṣẹ wọn.

Johanu ri i leti odo, Ọdọ-aguntan

naa titi lae,

Ah, Kristi ti a kan mọ agbelebu ni Kalfari.

Ah, mo fẹran ọkunrin ara Galili yẹn, ara Galili yẹn,

Nitori O ti ṣe ohun pupọ fun mi.

O ti dari gbogbo ẹṣẹ mi ji, O si fi

Ẹmi Mimọ sinu mi;

Ah, mo fẹran, mo fẹran ọkunrin ara Galili yẹn.

Obinrin eti kanga, O sọ gbogbo ẹṣẹ rẹ

fun-un, (Ọkannaa ni lana, loni,

ati titi lae.)

Bi o ṣe ni ọkọ marun ni igba yẹn.

A dari gbogbo ẹṣẹ rẹ ji, alaafia ti o

jinlẹ si wọ inu rẹ;

O kigbe wipe, “Ẹ wa wo Ọkunrin ara Galili yii!”

Ah, mo fẹran ọkunrin ara Galili yẹn, ara Galili,

Nitori O ti ṣe ohun pupọ fun mi.

O ti dari gbogbo ẹṣẹ mi ji, O si fi

Ẹmi Mimọ sinu mi;

Ah, mo fẹran, mo fẹran ọkunrin ara Galili yẹn.

Agbowo-ode lọ gbadura ninu tẹmpili

lọjọ kan,

O pariwo, “Oluwa, ṣaanu fun mi!”

A dari gbogbo ẹṣẹ rẹ ji, alaafia ti o

jinlẹ si wọ inu rẹ;

O ni, “Ẹ wa wo Ọkunrin ara Galili yii.”

(Mo fẹran iyẹn, iwọ nkọ?)

A mu ki arọ rin, a mu ki odi

sọrọ,

A fi ifẹ sọrọ agbara naa lori

okun;

A mu ki afọju riran, mo mọ wipe

ohun ti o lee jẹ

Ni aanu ọkunrin ara Galili yẹn.

Ẹ kọ ọ pẹlu mi:

Mo fẹran Ọkunrin ara Galili yẹn, ara Galili yẹn,

Nitori O ti ṣe ohun pupọ fun mi.

O ti dari gbogbo ẹṣẹ mi ji, O si fi

Ẹmi Mimọ sinu mi;

Ah, mo fẹran, mo fẹran ọkunrin ara Galili yẹn.

Ẹ ko ha fẹran rẹ bi? Akiika! Ihinrere Ẹmi Mimọ ti o dara yii, mo ti fẹran rẹ to! Mo fẹran Rẹ pẹlu gbogbo 
ọkan mi. Inu mi dun pupọ ni aṣalẹ yii wipe a ka mi mọ wọn, gbogbo wa si jẹ arakunrin ati arabinrin. 
Onitẹbọmi, Eleto, Ala… Katoliiki, Alagba, ati gbogbo eyiti o ku, Ọlọrun ti mu wa jade lati ibi gbogbo, o si ti mu 
wa wa sibi idapọ Ẹmi Mimọ nla yii.

104

Awa ki iṣe ọmọ ijọ ẹlẹkọ-adamọ kankan (ohun ti wọn n ṣe ku sọwọ wọn), ṣugbọn awa wa ninu ijọba 
ijinlẹ kan. A ti baptiisi wa sinu ara ijinlẹ Jesu Kristi nipa Ẹmi Mimọ. Tani? Eleto, Onitẹbọmi, Alagba, ati ẹnikẹni 
ti o ba fẹ: jẹ ki o maa bọ. Jesu wipe, “Gbogbo awọn ti Baba ti fifun mi yoo tọ mi wá. Ẹnikẹni ninu wọn ki yoo 
sọnu, emi yoo si ji wọn dide ni ikẹyin ọjọ.” Akiika!

A maa n kọ orin atijọ kan nibi pẹpẹ nibi. N ko mọ boya a lee kọ ọ tabi bẹẹkọ. “Aaye, aaye, bẹẹni, aaye 
wa. Aaye wa fun mi nibi orisun naa.” Ṣe ẹ fẹran awọn orin atijọ yẹn? Ẹ fun wa ni ègbè rẹ, ẹnikan, ẹnikan ti o 
mọ bi a ṣe lee bẹrẹ rẹ. Aluduuru yin da? Ṣe o wa nibi? Tabi … Arakunrin Teddy, tabi ẹnikẹni nibi? Akiika! Emi 
ko ri i nibikibi.

Aaye, aaye, bẹẹni, aaye wa,

Aaye wa fun ọ nibi orisun naa;

Aaye, aaye, bẹẹni, aaye wa,

Aaye wa fun ọ nibi orisun naa;

Ṣe ẹ fẹran awọn orin atijọ wọnyẹn? Mo fẹran eyi pẹlu:105

Nibi agbelebu ti Olugbala mi ti ku,

Nibẹ ni mo ti kigbe fun iwẹnumọ kuro ninu ẹṣẹ;

Ah, nibẹ ni a ti fi ̣ejẹ naa wẹ ọkan mi;

Ogo ni fun orukọ Rẹ!

Ogo ni fun orukọ Rẹ (orukọ Rẹ iyebiye)!

Ah, ogo ni fun … (Ẹ jẹ ki a di

oju wa bayi, ki a si kọ ọ.)

Ah, nibẹ ni a ti fi ̣ẹjẹ naa wẹ ọkan mi;

Ogo ni fun orukọ Rẹ!

A fi iyanu gba mi kuro lọwọ ẹṣẹ,

Jesu n fi tayọtayọ gbe inu mi,

Nibi agbelebu ni O ti mu mi wọle;

Ogo ni fun orukọ Rẹ!

Ogo ni fun orukọ Rẹ (orukọ iyebiye yẹn)!

Ogo ni fun orukọ Rẹ (orukọ iyebiye)!

Nibẹ ni a ti fi ̣ejẹ naa wẹ ọkan mi;

Ogo ni fun orukọ Rẹ!

Bi a ṣe n kọ ẹsẹ ti o tẹle e, bọ ẹniti o wa niwaju rẹ lọwọ, ati ni ẹyin rẹ, ati ni ẹgbẹ rẹ.

Wa sibi orisun ti o dun, ti o si pọ yii;

Fi ọkan rẹ si ẹsẹ Olugbala;

Ah, wọ inu rẹ loni, ki a si sọ ọ di pipe.

Ogo ni fun orukọ Rẹ!

Ogo ni fun orukọ Rẹ (orukọ iyebiye)!

Ogo ni fun orukọ Rẹ!

Nibẹ ni a ti fi ̣ejẹ naa wẹ ọkan mi;

Ogo ni fun orukọ Rẹ!

Emi fẹran iyẹn. Iwọ nkọ?

Ogo ni fun orukọ Rẹ (orukọ iyebiye)!

Ogo ni fun orukọ Rẹ!

Nibẹ ni a ti fi ̣ejẹ naa wẹ ọkan mi;

Ogo ni fun orukọ Rẹ!

Akiika! Inu mi dun pupọ fun iyẹn, iwọ nkọ? Inu mi dun pupọ wipe mo lee wa sibi orisun ti o dun, ti o si pọ 
yii, ki n fi ọkan mi si ẹsẹ Olugbala. 101:15

Mo ranti ọjọ kan nigbati mo wa ni ọmọde, bii ọmọ ọdun mejidinlogun, ti mo n sa fun Oluwa. Mo lọ si Iwọ-
oorun. Baba mi maa n gun ẹṣin, emi naa si fẹ lọ maa gun awọn ẹṣin ti o le. Nkankan n pongbẹ ninu ọkan mi. 
Ah, ẹ jẹ ki n sọ fun yin! Mo lọ sọdọ oniwaasu ijọ Onitẹbọmi kan. O ni, “Dide duro, ki o si wipe 'Jesu ni Ọmọ 
Ọlọrun.' A o fi orukọ rẹ sinu iwe.”

106

Iyẹn ko tẹ mi lọrun. Ibigbogbo ti mo lọ, ẹnikan… Mo lọ ri ara ijọ Seventh-day Adventist kan - eniyan rere 
ni, Arakunrin Barker, arakunrin ti mo fẹran. O ni, “Billy, wa gba sabati Oluwa.” (Mo ti gba a bayi.) Ṣugbọn o ni, 
“ọjọ sabati.”

Mo ronu pe, “Akiika! Iyẹn ko dabi ẹni wipe…”

Mo lọ si Iwọ-oorun, mo ronu pe… Alẹ ni mo de ibẹ. A wa nibi ti a ti n da ẹran. Ṣe ẹ mọ, iwọ yoo mu aṣọ 
ẹyin ẹṣin kuro, ati apo ti a n lo ni ibudo, iwọ yoo tẹ ẹ silẹ; a o si fi aṣọ ẹyin ẹṣin naa ṣe irọri. Mo sun si abẹ 
awọn igi paini ni alẹ ọjọ yẹn. Iṣẹ ọsan ni mo n ṣe, awọn oniṣẹ alẹ si n ko awọn maaluu bọ.

107

Ọkunrin kan wa nibẹ, ti wọn n pe ni “Slim” lati Texas. O ni gìtá kan, o si n kọ orin: “Ogo ni fun Orukọ Rẹ.” 
Ọkunrin kan tun wa nibẹ, ti o ni iyarun ati takanda, oun naa n fẹ afẹfẹ si i. [Arakunrin Branham n kun si orin, 
“Ogo ni fun Orukọ Rẹ.”] Wọn ti n kọ awọn orin miiran, orin awọn darandaran, wọn si wa n kọ orin “Nibi 
Agbelebu.” Kai!

Mo yira pada, mo da aṣọ bo ori mi. Mo pada wo ẹyin, ṣe ẹ mọ. O dabi ẹni wipe awọn irawọ wa si isalẹ, 
bi ẹnipe wọn sunmọ awọn igi ati awọn oke. Ninu didun awọn igi paini yẹn, mo lee gbọ ọ ti O n wipe, “Adamu, 
nibo ni iwọ wa?”

Ni bii ọsẹ mẹta lẹyin iyẹn, mo lọ si aarin ilu, gbogbo awọn ọmọkunrin naa si mu ọti yo. Emi ko mu ọti, 
emi ni mo nilati gbe gbogbo wọn lọ si ile - mo ko gbogbo wọn sinu ọkọ. Wọn yoo jade lọ, wọn yoo si yan ibọn 
si ọmọ-ika ẹsẹ ara wọn, ati ohun gbogbo miiran - o lewu, ko si aabo. Wọn yoo fa ila sori ilẹ, wọn yoo si ṣe 
adehun dọla marun laarin ara wọn, wipe awọn lee rin lori rẹ; bẹẹni wọn ko si lee rin ni ẹgbẹ rẹ, ṣe ẹ mọ. Bi o 
ṣe ri niyẹn, titi ti oju gbogbo wọn yoo fi walẹ, lẹyin ti wọn ba ti gba owo wọn.

108

Emi wa nibẹ, gbogbo wọn si n mu ọti. Mo lọ si ibi ti a n gbe ọkọ si, mo si joko sibẹ. Mo ronu pe, “Kai, 
kai!” Ni bii ọdun marundinlogoji sẹyin, tabi … ọdun marundinlogoji, mo ro bẹẹ - ọdun marundinlogoji sẹyin. 
Mo danikan joko si ẹgbẹ kan nibẹ.

Phoenix jẹ ilu kekere nigba yẹn. Wickenburg ni a ti wá. Mo joko sibẹ, ọmọbinrin ara Spain kan wa nibẹ, ti 
o rin kọja, ti o n lọ́ ara; emi joko sibẹ, mo de ate nla kan si ipakọ mi. O kọja, o si sọ aṣọ ilewọ rẹ silẹ, ṣe ẹ 
mọ.

Mo ni, “Wo o! O ti sọ aṣọ ilewọ rẹ silẹ.” Emi ko nifẹ si i.

Mo gbọ igbe kan ni oju titi, mo si lọ sibẹ. Ọmọkunrin kan wa nibẹ, ẹniti a yipada nibi ti a n ko awọn maalu 
si - ṣàṣá wa ni oju rẹ, omije n jade ni oju rẹ, o n ta gita, o si n kọrin, “Ogo ni fun orukọ Rẹ!” Kai! Omije n jade 
ni oju rẹ, o duro, o ni, “Ẹyin ara, ẹ ko mọ ohun ti o jẹ, ayafi ti ẹyin naa ba gba Kristi iyanu yii. Ogo ni fun orukọ 
Rẹ!”

109

Mo fa ate mi wa silẹ, mo si kuro nibẹ! Akiika! O ko lee fara pamọ fun-un. O kuku san ki o jade sita, ki o 
jẹwọ Rẹ. Ah, iyanu ni. Bẹẹni, iyanu ni.

A fi iyanu gba mi kuro lọwọ ẹṣẹ,

Jesu n fi tayọtayọ gbe inu mi (gbe inu mi),

Nibi agbelebu ni O ti mu mi wọle;

Ogo ni fun orukọ Rẹ!

Ogo ni fun orukọ Rẹ!

Ogo ni fun orukọ Rẹ!

Nibẹ ni a ti fi ̣ejẹ naa wẹ ọkan mi.

Ogo ni fun orukọ Rẹ!

Ah, wa sibi orisun ti o dun, ti o si pọ yii;

Ah, fi ọkan rẹ si ẹsẹ Olugbala;

Ah, wọ inu rẹ loni, ki a si sọ ọ di pipe.

Ogo ni fun orukọ Rẹ!

Ẹ jẹ ki a tẹriba bayi. Ẹ jẹ ki a gbe ọwọ wa soke:

(Ogo ni fun orukọ Rẹ (ogo, ogo)!

Ọlọrun o, orukọ iyebiye!

Nibẹ ni a ti fi ̣ejẹ naa wẹ ọkan mi;

Ogo ni fun orukọ Rẹ!

Ogo ni fun Ọlọrun! Ẹ jẹ ki a dide duro. Iṣẹju kan. Ẹ duro, ẹ duro. [Arabinrin kan sọrọ ni ede miiran. 
Arakunrin kan tumọ rẹ: “Bẹẹni, ẹyin eniyan mi, mo ba yin sọrọ ni aṣalẹ yii, bi ẹ ti pejọ pọ, ani bi mo ti wa si 
ọkan yin ni aṣalẹ yii, ti mo si gún ọkan yin pẹlu Ẹmi mi ati Ọrọ mi. Mo tun sọrọ lẹẹkan si i, ẹyin ọmọ mi. 
Bẹẹni, awọn ọjọ ti o n bẹ niwaju yin yoo jẹ ọjọ nla fun awọn ti o ba fẹ tẹle mi, ni Oluwa wi. Nitori mo wipe emi 
yoo fi ọpọ nkan tan imọlẹ si ọna yin lati inu Ọrọ mi.

110

“Mo si wi fun yin, ẹyin eniyan mi, wipe ti ẹ ba pinnu lati tẹle mi, emi yoo fun yin ni ọgbọn imoye ninu 
awọn nkan wọnyi. Nitori bi mo ṣe wo aarin yin ni aṣalẹ yii, mo ri i wipe o wa lọkan awọn kan, ni Oluwa wi, 
wipe awọn kan wa ni aṣalẹ yii, mo wi fun yin, ti wọn n daamu nipa ohun ti o yẹ ki wọn gbagbọ.

“Ṣugbọn ẹyin eniyan mi, mo wi fun yin ni aṣalẹ yii. Ẹ maṣe rẹwesi. Ẹ maṣe maa lọ lati ibikan de 
ibomiran, mo ni, pẹlu ọkan irẹwẹsi ati iṣesi si awọn nkan wọnyi. Nitori mo wi fun yin, wipe ti ẹ ba lee wo 
Oluwa, mo ni emi yoo fun yin ni òye, emi yoo si ba yin lo gẹgẹbi emi yoo ti ba ọmọde lo. Emi yoo si mu yin 
wa sinu imọlẹ awọn nkan wọnyi.

“Mo si wipe emi yoo sọ yin di pipe gẹgẹbi eniyan mi, mo si wi fun yin, ẹyin ọmọkunrin ati ọmọbinrin mi, 
ni aṣalẹ yii, bi ẹ ṣe n jade lọ kuro nibi yii. Bi ẹ si ti n lọ si ọpọlọpọ ibi ti ẹ ti wa, mo ni ṣe ẹ o gba imọlẹ yii, ki ẹ 
si jẹ ẹlẹri rẹ si ọpọlọpọ eniyan? Nitori mo sọ pe ninu aye ni aṣalẹ yii, okunkun ati idarudapọ wa. Ṣugbọn mo 
wi fun awọn iranṣẹ mi, ni Ọlọrun Olodumare wi, wakati naa ti de ba yin. Bẹẹni, mo wi fun yin, ẹyin iranṣẹ mi, 
ẹ gbe imọlẹ otitọ ihinrere mi soke ni aṣalẹ yii. Bẹẹni, ẹ sọ Ọrọ mímọ́ mi di mímọ̀ fun awọn eniyan mi, ki a lee 
gba wọn kuro ninu gbogbo awọn nkan wọnyi, ni Oluwa wi.”]

Njẹ bi ẹnikẹni ba wa ti ko mọ ohun ti iyẹn jẹ, Pẹntikọsti niyẹn, Ẹmi Mimọ ni o n sọrọ yẹn. Jesu wipe, “Ẹ lọ 
si gbogbo aye, ẹ waasu Ihinrere. Ami wọnyi ni yoo ma ba awọn ti o ba gbagbọ lọ. Wọn yoo fi ede titun sọrọ, 
wọn yoo gbe ọwọ le alaisan, ara wọn yoo si da” Gbogbo awọn nkan ti O sọ wọnyi ni yoo ṣẹ.

Ah, inu mi dun pupọ. Ṣe ẹ ri i bi Ẹmi Mimọ ṣe wa, ti O si n fidi Ọrọ naa mulẹ? Imọlẹ ni, ẹ gba a. Ẹ maṣe 
ṣiyemeji rẹ. Ẹ ṣaa gba a, Oun yoo si ba yin lo gẹgẹbi ọmọde, yoo si mu yin dagba. Njẹ iyẹn ko ha jẹ adun 
Ẹmi Mimọ bi? - Ẹmi Mimọ ninu wa.

Mo ranti igba kan ninu Bibeli, wọn ko mọ ọna ti nkan naa yoo gba wá. Ọta n bọ, Ẹmi Mimọ si ba le 
ẹnikan, o si sọ ibiti wọn yoo lọ fun wọn. Wọn lọ sibẹ, Ọlọrun si da ọta loju ru, O si le wọn. Bẹẹ ni. Ah, a ṣì n 
gbe ni ọjọ Bibeli, tabi bẹẹkọ? Amin. Ni gbogbo igba, niwọn igba ti Ẹmi Mimọ ba ṣì wa nibẹ.

Ah, ẹ jẹ ki a dide duro bi a o ṣe kọrin:111

Mu orukọ Jesu dani pẹlu rẹ

(ẹ ranti iwaasu naa),

Ọmọ ibanujẹ ati egbe;

Yoo fun ọ ni ayọ ati itunu.

Mu u dani nibikibi ti o ba n lọ.

Orukọ iyebiye (orukọ iyebiye)

O ti dun to! (O ti dun to!)

Ireti aye, ayọ ọrun;

Orukọ iyebiye (orukọ iyebiye yẹn),

O ti dun to!

Ireti aye, ayọ ọrun.

Mu orukọ Jesu dani pẹlu rẹ,

Gẹgẹbi asà kuro ninu gbogbo ikẹkun;

Nigbati idanwo ba yi ọ ka,

Fi orukọ mimọ naa gbadura.

(Ẹ yin Ọlọrun!)

Orukọ iyebiye (orukọ iyebiye),

O ti dun to! (A, o ti dun to!)

Ireti aye, ayọ ọrun;

Orukọ iyebiye (orukọ iyebiye),

O ti dun to!

Ireti aye, ayọ ọrun.

Ẹ feti si ẹsẹ yẹn:112

Mu orukọ Jesu dani pẹlu rẹ,

Gẹgẹbi asà kuro ninu gbogbo ikẹkun;

Nigbati idanwo ba yi ọ ka,

Fi orukọ mimọ naa gbadura.

Ah, ẹ jẹ ki a tun kọ ọ;

Mu orukọ Jesu dani pẹlu rẹ,

Gẹgẹbi asà kuro ninu gbogbo ikẹkun;

Nigbati idanwo ba yi ọ ka,

Fi orukọ mimọ naa gbadura.

Ẹ jẹ ki a tẹriba bayi:

Orukọ iyebiye (orukọ iyebiye),

O ti dun to!

Ireti aye, ayọ ọrun;

Orukọ iyebiye, O ti dun to!

(o ti dun to!)

Ireti aye, ayọ ọrun.

